
KƐDAƔ: Wiyaʋ pɩyalʋ halɩkpaɣyɛ tɔm 
 

 Tɔɔŋgazɩ tɛtʋ taa wiyaʋ payaɣ se Atakpanapɩcɛ. 
Wiyaʋ sʋsɔ kpem ɛkɛnaa. Ɛ‑tɔm hʋʋ nɛ ɛ‑lakasɩ tɩŋga 
payɩ kɛdɩna ɛ‑samaɣ tɩŋa payɩ. Mbʋ yebina nɛ ɛ‑samaɣ 
sɔɔlɩ ɛ‑tɔm. Ɛwɛɛ mbʋ lɛ, ɛkpaɣ halaa sakɩyɛ. Ɛ‑halʋ sɔsɔ 
payaɣ se Paaŋgɔnaa. Ɛlɛ wayɩ ñɩma ɖɔwa ɖɔɖɔ. Halʋ 
sɔsɔ ɛnʋ ɛlʋla abalɩbɩɣa ŋga payaɣ se Kʋjɔʋkʋm yɔ. 
Wiyaʋ nɛ ɛ‑hɔʋ pawɛɛ mbʋ nɛ powokina ɛsɩndaa. Pɛwɛʋ 
taa wiyaʋ cɔnaa nɛ ɛnaɣ se Kʋjɔʋkʋm talɩ e‑ɖeɖe. Ɛtalaa 
se ɛkpaɣ halʋ. 

 Kajalaɣ taa lɛ, wiyaʋ kpeɣlɩ ɛ‑halaa tɩŋa payɩ     
nɛ ɛkpaɣ tɔm tʋnɛ nɛ ɛɖʋ pɛ‑ɛza taa nɛ eheyi‑wɛ se  
pa‑pɩyalʋ lɛ, pɩtalaa se ɛkpaɣ halʋ. Peeye patɩŋa payɩ 
petisa tɔm tʋnɛ tʋ‑yɔɔ. Pa‑taa sakɩyɛ wɩlaa se toovenim 
pɩkɛnaa, mbʋ pʋyɔɔ yɔ ka‑ɖaɣʋnaa kpaɣ halaa. Pʋwayɩ 
lɛ, wiyaʋ yaa ɛ‑pɩyalʋ nɛ ɛkpaɣ tɔm tʋnɛ nɛ ɛɖʋsɩ ɛ‑ɛza 
taa se ɛna nɛ ɛla lɩmaɣza. Peeye pɩlaba pɩɣa kanɛ leleŋ 
siŋŋ nɛ ɛkʋyɩ nɛ ɛpazɩ paʋ mbʋ pʋyɔɔ yɔ ɛ‑caa tamɛsɩ‑ɩ 
tɔm tʋnɛ se ɛlabɩ‑tʋ e‑ɖeke ɖɔɖɔ lɛ, ɛ‑maɣmaɣ ɛnawa se 
ɛtala halʋ kpaɣʋ.  
 Kpɛtɛyɛ taa lɛ, pakpɛndɩ nɛ pala lɩmaɣzaɣ tɛtʋ 
sɔsɔtʋ ndʋ payaɣ‑tʋ se ɛjaɖɛ ñɩma yɔ tɩ‑taa wiyaʋ sɔsɔ 
pɛlɛ weyi ɛyaa tɩŋa payɩ naɣ‑ɩ nɛ pɩlakɩ‑wɛ leleŋ siŋŋ   
nɛ pɔtɔŋ se ɛwalɩ‑wɛ yɔ ɛ‑yɔɔ. Peeye pa‑lɩmaɣza sʋ  
ɖama taa nɛ petisi pʋ‑yɔɔ. 
 Tɛʋ fema lɛ, wiyaʋ yaa ɛ‑wayɩ ñɩma naadozo      
nɛ etiyi‑wɛ nɛ mbʋ pʋpɔzʋʋ se pawona pɛlɛ yɔɔ yɔ nɛ      
pɛ‑cɛlɩ ɛ‑taabalʋ wiyaʋ sɔsɔ lɛlʋ. Mbʋ ɛcɛlaa yɔ, pɩ‑taa  
lɛ ɖɩnaɣ wondu ndɩ ndɩ ɛzɩ: ñɩɩlɩm wondu, sika huuye  
nɛ kpaŋnaŋ naalɛ nɛ liidiye kudokiŋ ɛgbaŋ ɛgbaŋ. Tɛʋ 
fema tanaŋ cu lɛ, wiyaʋ wayɩ ñɩma mba pakpaɣ wondu 
tɩnɛ kɛmmm nɛ pɔɖɔŋnɩ hɛzʋʋ hɛzʋʋ mbʋ pʋyɔɔ yɔ 
nʋmaʋ kɛwɛ poliŋ pɩdɩɩfɛyɩ. Patala mbʋ yɔ pɩlakaɣ 

ɖanaɣ ñɩɣtʋ loɖo yɔ. Wiyaʋ weyi ɛ‑tɛ pawokaɣ yɔ,      
ɛlɛ tɩna‑wɛ mbʋ yɔ ɛsɩm‑wɛ nɛ eheyi ɛ‑lɩm ɖʋyaa nɛ   
pakatɩ‑wɛ nɛ pamʋ‑wɛ. Peeye pɩpaza labʋ agɔma panɛ 
pa‑taa leleŋ pɩŋŋ.  
 Patalaa lɛ, wiyaʋ ɛnɛ ɛ‑lɩm ɖʋyaa ha‑wɛ lɩm nɛ 
pɛsɛɛ ɖama ɖeu. Pʋwayɩ lɛ, tiyiyaa panɛ powolo nɛ 
poluŋ wiyaʋ ɛnɛ ɛ‑tɛɛ nɛ pɛsɛɛ‑ɩ nɛ pacaŋ paɖʋsɩ ɛ‑ɛza 
taa lɩmaɣza wena pɔkɔmnaa yɔ. Piyele pɩla wiyaʋ ɛnʋ 
leleŋ pɩŋŋ nɛ ɛmʋ wondu ndʋ pɔkɔnaa yɔ. Peeye eheya 
ɛ‑lɩm ɖʋyaa se paba ɛkpa kpɩna taa kpɩnɛ kɩbanɖɛ nɛ  
pakʋ agɔma. Peeye mbʋ lɛ, pɩwɩlɩɣ se wiyaʋ ɛnɛ ɛmʋ  
ɛ‑taabalʋ tɔm. Ɛzɩma mbʋ nʋmaʋ wɛ poliŋ nɛ ɖoo ɖɛwa 
lɛ, agɔma mba pasʋʋ wiyaʋ ɛnʋ ɛ‑tɛ nɛ tɛʋ fe nɛ pekpe.  
 Papɩsaa lɛ peheyi pa‑wiyaʋ mbʋ pɩlɩ pa‑nʋmaʋ taa 
yɔ. Peeye pɩlaba wiyaʋ Atakpanapɩcɛ leleŋ pɩŋŋ ɛzɩma 
mbʋ ɛ‑taabalʋ mʋ‑ɩ yɔ pʋ‑yɔɔ. Fenasɩ loɖo wayɩ lɛ, 
wiyaʋ nɛ ɛ‑hɔʋ taa ñɩma paɖʋ halɩkpaɣyɛ kɩyakʋ.  
 Pʋ‑yɔɔ wiyaʋ nɛ ɛ‑tɛ ñɩma pakpaɣ fenasɩ naadozo 
nɛ pañɔɔzɩna‑sɩ. Panawa se pɩtala ɖenɖe yɔ, pɩtɩŋa 
pɩtɛmaa lɛ, wiyaʋ Atakpanapɩcɛ wolo ɛ‑yɩtɩ tɛ nɛ ɛna‑ɩ 
pɛkpɛndɩ nɛ paɖʋ kɩyakʋ sɔsɔʋ ŋgʋ pa‑pɩyalʋ nɛ pɛ‑pɛlɛ 
pakaɣ ɖama kpɛndʋʋ yɔ. Tɛtʋ ndʋ tɩ‑naalɛ tɩ‑taa ɛyaa 
tɩŋa payɩ nɩ kɩyakʋ kʋnɛ kɩ‑tɔm. Mbʋ yebina nɛ paa 

weyi lɛ, ɛpazɩ ɛ‑tɩ ñɔɔzʋʋ ɛzɩ pʋmʋnaʋ yɔ nɛ ɛɖaŋ 
kɩyakʋ sɔsɔʋ ŋgʋ.  

Avema ɖɛɣ nɛ aɖɛɣ. Paa anɩ lɛ ɛhɩnɩɣ yɔ wiyaʋ 
pɩyalʋ halɩkpaɣyɛ kɩyakʋ tɔm eɖozuu. Pɩpɩsaa ɛzɩ 
kɩyakʋ ŋgʋ kɩkaatalɩ. Ɛyaa kpeekpe kaañɔɔza mbʋ 
pañɩnaɣ se powona nɛ palabɩnɩ halɩkpaɣyɛ yaa kʋjɔʋ yɔ.  
 Fenasɩ naadozo nzɩ paakpaɣa nɛ pañɔɔzɩ nɛ 
halɩkpaɣyɛ yɔ sɩɖɛɛ. Kɩyakʋ sɔsɔʋ ŋgʋ kɩtalaa lɛ. 
Tɔɔŋgazɩ tɛtʋ taa samaɣ pu sʋlʋm kpem nɛ pɩfɛyɩ 
yɔɔdʋʋ nɛ patɩsɩ maʋ nɛ pala tɔɔnasɩ ndɩ ndɩ ɛzɩ  
kazandʋ yɔɔ yɔ. Kɩyakʋ ŋgʋ kɩ‑maɣmaɣ ki‑wiye lɛ,   
ɛyaa lɩna tɛtʋ ndɩ ndɩ taa, pɩcɔɔlɔ nɛ poliŋ nɛ pɔkɔɔ se 
paɖʋ halɩkpaɣyɛ hɩɖɛ. Wiyaʋ Atakpanɛpɩcɛ tɩndɛɛ kpem 
ye ŋnawa yɔ, pʋwɛ ɛzɩ sɩmcɩʋcɩʋ naa ɛsɔdaa. Piya yɔ   
nɛ cɩnɛ, evebiya nɛ pɛlaa paba nɛ pɔ‑hɔɔlʋʋ nɛ cɩnɛ,  
evebiya nɛ pɛlaa paba nɛ pɔ‑hɔɔlʋʋ nɛ peteɣ hendu nɛ 
palakɩ mʋsɩ ndɩ ndɩ se pɩla samaɣ leleŋ. Halaa sɔsaa nɛ 
asayaa mbʋ yɔ pɩfɛyɩ kalʋʋ. Abalaa ñɔɖɔ sakɩyɛ nɛ 
pamakɩ soo nɛ halaa nɛ pɛlaa papaɣ. Ɛyaa kɔɖɔ sakɩyɛ 
kpem ɛzɩ kañɩŋga pɔɔ taa nɛ mba paba taawɛɛ ɖoŋ yɔ, 
patapɩsɩ wobu mbʋ pʋyɔɔ yɔ tɩtayɛ taawɛɛ.  
 Kɩyakʋ kʋnɛ kɩɩwɛ ɛzɩ kɩyakʋ sɔsɔʋ ŋgʋ patapɩsɩɣ 
se pasɔɔ kɩ‑yɔɔ yɔ. Kɩɩwɛ ɛzɩ ɛjaɖɛ ñʋʋdʋ nɔɔyʋ kʋyʋʋ  

se ɛkɔɔ tɛtʋ natɩyʋ taa yɔ. Tɛtʋ tɩnɛ kaasʋ yuŋ kɛmmm 
mbʋ pʋyɔɔ yɔ ɛyaa samaɣ kaaɖɔwa siŋŋ. Pɛlɛ tɛtʋ taa 
ñɩma kaakɔma sakɩyɛ ɖɔɖɔ. Paa fetiye yaa cimɖe taakasɩ 
se ɛtakɔɔ halɩkpaɣyɛ ɖɩnɛ ɖɩ‑taa. Wiyaʋ Atakpanapɩcɛ nɛ 
ɛ‑hɔʋ nɛ ɛ‑yɩtɩ nɛ ɛlɛ hɔʋ pa‑taa kalaba leleŋ siŋŋ mbʋ 
pʋyɔɔ yɔ pɩtaakasɩ nɔɔyʋ se ɛtakɔɔ sɔnzɩ sɩnɛ sɩ‑ɖeɖe. 
Sɩɩcʋʋ cʋʋ mbʋ yɔ, wiɖiyi mantanata.  
 Wiyaʋ Atakpanapɩcɛ ɖeu lakasɩ yɔɔ lɛ, pɩɩlaba 
ɛyaa tɩŋa payɩ hʋnʋm nɛ pakɔɔ. Kabɩyɛ eduuye naɖɩyɛ 
tɔŋ se la ɖeu nɛ ŋsɩɩ cee yɔɔ.   

           Mayʋ: LESSAH Essolisam 
 

Asayʋʋ sɔsɔʋ nakʋyʋ tɔm 
  

 Lɛlaɣ fenaɣ kɩyakʋ hiu nɛ kʋɖʋm ñɩŋgʋ pɩnaɣ 
2010 wiye asayʋʋ sɔsɔʋ nakʋyʋ laba. Asayʋʋ ŋgʋ kɩpazɩ 
ɛzɩ ɖoo taa nɩɣtʋ lutoozo yɔ. Asayʋʋ ŋgʋ Toukoudjou 
haɖaa taa kɩlaba. Pʋwiye nɖɩ tɛʋ sɔsɔʋ nakʋyʋ nɩwa 
kpem pɩfɛyɩ yɔɔdʋʋ. Kɩpazɩna heɣlim nabʋyʋ kpem. 
Ɖooo palʋlʋʋ‑m yɔ mantana tɛʋ ŋgʋ widiyi kaʋ.  

Taabalaa mɔyɔɔdʋʋ yɔ pɩtɛkɛ aleɣya tɔm. Puwiye 
nɖɩ heɣlim mbʋ pɩmaba yɔ, pukuli kuduyuŋ weyi yɔ, 
ɩɖɔ sakɩyɛ. Lɛlaa tɛ yɔ pukuli kuduyuŋ tɩŋa payɩ nɛ      

ɖa‑caa nɔɔyʋ tɛ yɔ pukulaa nɛ ɖaŋ weyi paɖʋwa nɛ 
pɔhɔkɩna ñɩma yɔ, pɩtɩŋa payɩ puwona ɖooo poliŋ nɛ 
pañɩnɩ nɛ pʋcɔ pana.  

Lɛlaa tɛ lɛ, pɩcɩɩ kancɩ hɔɔlasɩ pinuuti yem yem 
pɩfɛyɩ se palabɩna pʋyʋ. Kuduyuŋ weyi ɩtɔlaa yɔ ɩɖɔ 
sakɩyɛ. Pukuli ɖɔɖɔ cɔɔcɩ kuduyuŋ sɔsɔŋ naalɛ; lɛɛkʋ 
yɔka kɩtɩŋa naŋa naŋa, kancɩnaa nɛ ɖaŋ weyi pɔlɔbɩnaa 
yɔ, pʋwɛɛkɩ pɩtɩŋa payɩ. 
 Mbʋ pʋwɛɛkaa yɔ pʋfɛyɩ yɔɔdʋʋ. Ɛyaa lɛlaa      
sewa nɛ pasʋʋ pa‑taabalaa tɛ yaa mba pɔñɔtɩna‑wɛ      
nɛ putokuli pɛ‑tɛ yɔ. Pʋ‑yɔɔ mɔntɔŋ se tɛʋ ŋgʋ kʋwɛ 
sɔɔndʋ.  

Kɩnɩwaɣ lɛ ɖɔmba ɖeke tikaɣna nɛ ɖɔmbɛ ana 
atʋlɩ kancɩnaa ɖɔɖɔ kpem pɩfɛyɩ yɔɔɖʋʋ. Ɖɔmbɛ wena 

atikaɣ yɔ, apaɣlaa nɛ halɩ lɛɛna la kɩyakɩŋ naadozo pʋcɔ 
ayɔlɩ. Taabalaa mɔntɔŋ se tɛʋ ŋgʋ kɩkɛ pɩta mbʋ pʋyɔɔ 
yɔ tɛʋ fema lɛ, paa weyi ɛyɛlɩɣ se ɛñɩnɩ ɛ‑kancɩnaa lɛ, 
panaɣ se ɖɔmbɛ wena atiba akʋ sumasɩ, kpeliŋ pɩsɩba 
yɛm pɛɛpɛɛ. 

Puwiye nɖɩ ŋtalɩ haɖaa mba pa‑taa yɔ, pʋwɛ 
pʋtɔdɩyɛ pɩdɩɩfɛyɩ. Tʋŋ ñɛkpɛsaa ɖɔɖɔ nɛ pɩkaɣ nʋmɔŋ 
taa, lɛlaa ñakpaɣ lala nɛ palɩɩ pɛsɛtɩ tʋŋ weyi ɩkaɣ 
nʋmɔŋ taa yɔ. Kɩyakʋ tozo ñɩŋgʋ wiye lɛ, pʋwɛɛ se paa 
weyi etiki hayɩm taa se ɛna ɛzɩma pʋwɛɛ yɔ. Ɛyaa talɩ 
hayɩm taa lɛ! Ŋhuŋŋ! mɔn‑kɔɔ, man‑ɖalʋ, man‑caa 
pɩfɛyɩ yɔɔdʋʋ. Panaɣ se lesi sɩba. Kozonzi, ɖʋmaa, ñɛya 
pɩkpɛndɩna lɩm taa kpakpasɩ ɖɔɖɔ pɩsɩ sakɩyɛ. Ɛyaa lɛlaa 
kuu nɛ pekpena pɔtɔɔ; lɛlaa se mba ɩɩtɔkɩ se pɩkɛ 
kawɩlasɩ tɛʋ.  

Taabalaa mbʋ yebina mɔntɔŋ se tɛʋ ŋgʋ kʋwɛ 
sɔɔɖʋʋ pɩdɩɩfɛyɩ. Mbʋ mɔnpɔzʋʋ mɩ‑taa paa weyi ɛkalɩɣ 
tɔm tʋnɛ yaa ɛnɩ‑tʋ yɔ se ɛsɛɛ Ɛsɔ Toukoudjou Haɖaa taa 
ñɩma yɔɔ se paa wiɖiyi kigiluu ŋgʋ kɩtaatasɩ kɔm. Mbʋ 
mɛnsɛɛ Ɛsɔ se ɛwasɩ mɩ‑tɩŋa payɩ. 
     Mayʋ: HAZOU Niman 

Asayʋʋ sɔsɔʋ nakʋyʋ tɔm 
 Abalʋ nɔɔyʋ payaɣ se Taalakɩ, ɛkɛ haɖʋ siŋŋ. 
Ɛhayɩɣ saamɩla, mɩla hɛɛ, sona nɛ pɩsatʋ. Ɛwɛnɩ halaa 
naalɛ nɛ piya lutoozo. Abalɩbiya kagbaanzɩ nɛ halɩbiya 
naadozo. Lʋŋɩyɛ lʋŋaɣ nɛ ɛkpaɣ ɛ‑tɔɔnasɩ tɩŋa nɛ ɛkpɛɛ 
ɛ‑pɩsatʋ lɛ, ɛsɩɩ kesi kuduyuu sɔsɔʋ tɛɛ.  

Kɩ‑tɛɛ peeye ɖɩnaɣ Saamɩla kabʋsɩ hiu nɛ naalɛ, 
Mɩla ñɩnzɩ hiu nɛ naanza, Sona ñɩnzɩ kagbaanzɩ, hɛɛ 
abalaa eyisi loɖo, Alʋsɛnaa eyisi lidoozo piyele ɛkpaɣ 
Pɩsatʋ huuye sɔsɔɖɛ hɔɔlʋʋ nɛ pamazɩɣ tʋ‑yuŋ yɔ, 
pɩtalɩɣ ɛzɩ tɔɔnɩ yɔ. Abalʋ ɛnʋ ɛpaataawɛnɩ ɖɩɣa wayɩ 
ñɔɔzʋʋ tɔm. Eyeba ñɩtʋ su ɖɩɣa wayɩ puwulo pɩñɔtɩnɩ 
kuduyuŋ. Kɩyakʋ nakʋyʋ ɛ nɛ ɛ‑halaa nɛ e‑piya sɔsaa 
pɛɖɛ hayɩm taa tɩŋ wɩsʋʋ pola taa lɛ, pɩsɛɣ piya cikpesi 
tɩndɛɛ nɛ sɩhɔkɩ hɛpiya ɖɩɣa wayɩ ñɩtʋ cɔlɔ kpam. 

Pɩkɛdaa lɛ, helim sɔsɔm nabʋyʋ kɔma fuu fuu nɛ 
pɩkpaɣ miŋ nɛ pɩpɛɖɩ ñɩtʋ yɔɔ nɛ tʋtʋ ñamʋ miŋ nɛ 
pɩpazɩ ñaʋ. Ɛzɩma mbʋ Taalakɩ taañɔɔzɩ ɖɩɣa wayɩ lɛ, 
miŋ mʋʋ yɔ. Piya ɖeke, sɩɩnaɣ se sɩla ɛzɩma nɛ sɩwɛɛ 
sɩmakɩ kobuzi wooyɩ wooyɩ ŋgʋ nɔɔyʋ fɛyɩ.  

Kuduyuu ñaɣ miŋ nɛ pɩkpɛndɩnɩ tɔɔnasɩ nɛ pɩsatʋ 
nɛ ɛɛsɩ liidiye kudokiŋ mɩnʋʋ nɛ nɩɩlɛ nɛ naadozo. 
Taalakɩ nɛ ɛ‑halaa nɛ e‑piya sɔsaa palɩna hayɩm nɛ      
pana mbʋ pɩlaba yɔ lɛ, patɩŋa patʋlɩ nɔsɩ yɔɔ nɛ wiluu. 
Taalakɩ wiliɣ nɛ ɛtɔŋ se: hayɩ Ɛsɔ ye maasɩbana pɩtaakɩlɩ 
ɖeu na; ɛbɛ mɛncɛlɩɣ man‑samaɣ kanɛ.  

Piyele ɛ‑halaa nɛ e‑piya pepilimiɣ tataa nɛ wiluu 
nɛ pɔtɔŋ se: ɛlɛ ɛbɛ ɖɩtɔkɩ yeeeyi yeeeyi. Ɛyaa nɩ mbʋ lɛ, 
pɛkpɛzɩ powolo nɛ pana asayʋʋ ŋgʋ kɩlaba yɔ. Halaa    
lu lɩm cɛŋgɛ cɛŋgɛ nɛ powona nɛ abalaa ñeɖeziɣ miŋ. 
Pɩtɛma wɛɛkʋ; mbʋ pakpawa yɔ pʋtɔɖɔɔ. Ŋtalɩ Taalakɩ  
tɛ nɛ ŋna yɔ, pʋwɛ kʋsɔɔtʋ pɩfɛyɩ cɔnaʋ.  

Pʋ‑yɔɔ meheyiɣ paa weyi se salaŋ kpaɣ lɛ, ɛñɔɔzɩ 
ɛ‑ɖɩɣa wayɩ cɩɖɩ cɩɖɩ nɛ ɛsɔ miŋ nɛ ñɩtʋ wɛɛ poliŋ nɛ 
kuduyuŋ nɛ miŋ ɛtaañaɣ ɖa‑ɖɩsɩ. Paa weyi lɛ ɛcɛyɩ ɛ‑tɩ 
nɛ ɛlɔ e‑kuduyuŋ kancɩnaa nɛ ɛmɛɛsɩ ɛ‑ñɩm mbʋ ɛwɛna 
ɛzɩ tɔɔnasɩ yɔ. Piyele ɖɩsɩɩ ɖe‑liidiye liidiye Koozasɩ taa 
nɛ miŋ nɛ mɩlaa pataalabɩ‑ɖʋ asayʋʋ. 
           Mayʋ: BATCHASSI Kadja 

Sukuli wobu tɔm 
 

 Anansaayɩ sukuli kɔm Togo taa yɔ pɩlabɩ camɩyɛ. 
Ɛlɛ ɖɔ‑cɔzɔnaa sakɩyɛ taasɔɔlɩ pe‑piya sukuli wonaʋ. 
Paasɔɔlɩ haɖaʋ kamaɣ fɛyɩ. Piya taasɔɔlɩ sukuli wobu 
ɖɔɖɔ. Pʋ‑yɔɔ man‑caa nɛ mon‑ɖoo paakizaa se paawoki. 
Sukuli wɩlɩyaa ketiyaɣ sukuli piya lɛɛsɩ se sɩkpaɣ mba 
palakɩ fendu yɔ nɛ ɖoŋ powokina sukuli taa. Mbʋ 
paakpaɣ man‑caa nɛ mon‑ɖoo pa‑pɩcatʋ taa nɛ  
powoni‑wɛ ɖɔɖɔ. Ɛlɛ pekizi se paalakɩ.  

Petiyiɣ lɛlaa pa‑wayɩ lɛ, paanaɣ‑wɛ ɖɩɣa. Pesewaɣ 
nɛ pɛmɛlɩɣ ñɩtʋ taa, pɛɛ yaa tɩŋ yɔɔ nɛ ɖoo yuu lɛ pʋcɔ 
papɩsɩ ɖɩɣa. Mbʋ palaba ka ka nɛ halɩ papaɣlɩ paa weyi 
ɛ‑ñɩma cɔlɔ. Pɩ‑wayɩ pana nɛ pakpaɣ ɖama ɛzɩ halʋ nɛ  
ɛ‑walʋ yɔ. Sukulibiya nzɩ sɩpɩzaa sɩɖɔkɩ sɩ‑tɩ nɛ sɩla      
sukuli yɔ, sɩpɩsɩ kaɖasɩ nɛ sɩhɛzɩ fɛɛɛ. Man‑caa nɛ       
mon‑ɖoo pa‑tʋmɩyɛ lɛ haɖaʋ. Paawɛ yem se sukuli 
ɛɛwazɩɣ pʋyʋ. Kaatɩlɩtʋ fɛyɩ ɖeu, tɩɩɖɛɛnɩ ɛyʋ nɛ ɛsɩndaa. 
 Man‑caa nɛ mon‑ɖoo pɔkɔm palʋlɩ‑m mantalɩ    
sukuli wobu ɛlɛ paawokini‑m. Mawɛnɩ taabalaa naadozo 
ɖɛ‑tɛ ɖɩɣa cɔlɔ nɛ ma nɛ wɛ ɖɩtɩŋɩɣ ɖama nɛ ɖɩhayɩɣ 
ŋgbɛyɛ. Pɩkɛdɩɣ lɛ pɔyɔɔdʋʋ anansaayɩ tɔm nɛ    
pɔcɔŋna‑m nɛ powoŋuu mbʋ pʋyɔɔ yɔ powoba sukuli nɛ 
ma‑ñɩma towona‑m. Pɩɩwɛɛ nɛ pɩcɛyɩ‑m siŋŋ mbʋ pʋyɔɔ 

yɔ pɩtakɩ ɖoli nɔɔyʋ nɛ pɔɔyɔdʋʋ halɩ palakɩ‑m ''saɖɩ''. 
Paakpaɣ‑m ɛzɩ kɩmɛlɛŋ yɔ. Mewilaɣ, mɛ‑ɛsa sɛɛ cɩŋŋ   
ɛzɩ miŋ yɔ nɛ ma‑laŋɩyɛ ɖʋʋ sisi ɛzɩ ɛyʋ caɣʋ sɩbʋ yɔ.  

Pʋ‑yɔɔ ɖɔɖɔ lɛ maatɔɔkɩ tɔɔnaɣ. Mbʋ pɩlaba nɛ 
man‑caa nɛ mon‑ɖoo pakpaɣ lɩmaɣza nɛ powona‑m    
sukuli nɛ ma‑laŋɩyɛ hɛɛ. Mɛnɖɛnɩ ɛsɩndaa nɛ manɩɩ 
anansaayɩ tɔm nɛ ma nɛ man‑taabalaa ɖɩyɔɔdʋʋ 
kaalɛɛtʋ. Man‑caa nɛ mon‑ɖoo pɔkɔŋnɩ‑wɛ takayɩsɩ      
nɛ pɛcɛlɩɣ‑m nɛ mankalɩɣ nɛ malɩzɩ‑wɛ pɩ‑taa. 
 Peeye pɛ‑ɛsa pazɩ kuluu nɛ pɛkpiɖiɣ ɛzɩma        
pekizaa se paalakɩ sukuli yɔ. Pekpiɖiɣ ŋgʋ pɩtɛma       
pɔ‑yɔɔ ɖɛʋ. Potuu eduuye se "Manawa tɛm ɖɛʋ" nɛ 
patasɩ ɖɔɖɔ se "mbʋ ɛyʋ ɖuu yɔ mbʋ ɛkʋŋ." Pɩcɛyaɣ‑wɛ 
ɛzɩma pahayɩ kaka nɛ pɩtalɩɩ‑wɛ pʋyʋ yɔ. Paalaba sukuli 
pɩɩsɩnɩ‑wɛ haɖaʋ taa nɛ pɛɖɛnɩ ɛsɩndaa. Man‑caa nɛ 
mon‑ɖoo pokoyinduu pɛɛ, ñɩtʋ, tɩŋ nɛ pɔŋ mbʋ pʋyɔɔ  

yɔ pa‑ɖɩmɛlɩyɛ lɛ. Panawaɣ pa‑taabalaa ɛsa kulaa,  
pasɩm kalʋʋ, pɛwɛ anansaayɩ tʋma taa nɛ mba mʋʋ  
huulum tam.  
 Ma lɛ man‑taa kɛwɛ leleŋ ɛzɩma pana  
man‑pʋtɔdɩyɛ nɛ powona‑m sukuli yɔ. Mɛncɛyaɣ man‑tɩ 
siŋŋ se mankpa man‑caanaa kɩmɩyɛ, nɛ ɖɩɩlɩɩ kʋñɔŋ taa. 
Pɔtɔma se kaahayaɣ lʋlʋnɩ haɖʋ. Mancɛyaɣ man‑tɩ 
malakɩ ''abaa'' nɛ pɩsɩŋna‑m kpelaɣ yɔɔ hɛyʋʋ. Mɔnkɔm 
mantalɩ tozo taa hɛkʋ taa sukuli taa lɛ, ɖoŋ fɛyɩ se 
mɛnɖɛnɩ ɛsɩndaa. Paa mbʋ yɔ mɛ‑ɛsa kulaa nɛ mɛwɛ 
man‑tɩ yɔɔ sɔnɔ. Man‑taa hʋlɩmaa. 
 Sɔnɔ yɔ nɔɔyʋ wɛɛ se eewokina e‑piya sukuli yaa 
we? Nɔɔyʋ wɛɛ nɛ ɛsɔɔlɩ se e‑piya ɛsa ɛtaakuli yaa we? 
Nɔɔyʋ wɛɛ nɛ ɛñɩnɩ se e‑piya ɩkɔɔ papɩsɩ kʋñɔndɩnaa cee 
wayɩ yaa we? 

              Mayʋ: KABLI Anakpa 

Tɔm kɛdʋʋ ‑ Ñaɖʋʋ nakʋyʋ hɔyʋʋ Aouda yɔ 
 

 Kujuka ɖanaɣ nakɛyɛ wiye Abalɩbiya nasɩyɩ mabɩ 
ɖama kpokponaa habɩyɛ sʋsɔɖɛ yɔɔ. Pamabɩ ɖama mbʋ 
lɛ, nɔɔyʋ taawɛɛ peeye se ɛya pa‑ñʋʋ‑pɛwɛɛ peeye mbʋ, 
pɩnɩ‑wɛ siŋŋ nɛ lɛlʋ sɩ pa‑taa. Pɩkɛdaa lɛ, nabɛyɛ ɖɛwaɣ 
nɛ pana‑wɛ mbʋ lɛ pasɩm‑wɛ, pɛ‑tɛ wɛ Kajaɣ tɛtʋ taa 
Aouda. Peeye pasɩsɩ lɔɔɖɩyɛ nɛ ɖɩkpaɣ weyi ɛtasɩ ɛlɛ 
pɩnɩ‑ɩ kɩnɩʋ yɔ nɛ powoni fɛɖaa tɛ. Petiyi peheyi pɛ‑tɛ 
ñɩma Kajaɣ. Paba kʋyɩ powolo lɛ, weyi ɛsɩba ɛ‑tɛ ñɩma 
pasɩ wiluu nɛ pamakɩ kobuzi. Lɛlaa ñatɩŋ pɛ‑ɛyʋ wayɩ 
fɛɖaa tɛ Sokoɖɛyɩ tɛtʋ taa nɛ paya kɔɔ. Ɛlɛ yɔɔ la hɛɛɛ.  

Weyi ɛlɛ sɩba yɔ, ɛ‑tɛ ñɩma kpaɣ‑ɩ nɛ pekpena. Tɛʋ 
fema lɛ, powolo peheyi ɛ‑taabalaa mba pakpakɩɣ ɛyaa 
kpokponaa yɔɔ nɛ pamʋʋ liidiye yɔ. Ɛzɩma mbʋ kɩyakʋ 
kaawɛɛ lɛ, nɔɔyʋ towolo leɣa ŋga ka‑taa. Tɛʋ fema piya 
lɛ, ɛyaa su ɖɩɣa ŋga ka‑taa pɩ. Peeye ɛ‑taabalaa mba 
pakpaɣ po‑kpokponaa nɛ powolo. Patalaa nɛ pana      
pa‑taabalʋ tataa mbʋ lɛ, pitili‑wɛ yɔɔɔ nɛ pɛ‑ɛsɩndaa   
lɩm kilimi nɛ lɛlaa pɩɣyɩɣ nɛ pɔtɔŋ se: ɛbɛ laba nɛ ŋɖɛɛ 
nɛ ŋyele‑ɖʋ. Paa weyi evebu ɛnʋ ɛ‑tɔm labɩ‑ɩ pʋtɔdɩyɛ.  

Powolo patɩŋa payɩ nɛ pɔñɔɔzɩ evebu ɛnʋ pɔʋ. 
Pɩtalɩ ɛzɩ ñɩɣtʋ hiu yɔɔ lɛ, pakpaɣ‑ɩ nɛ powona se pebiŋ. 
Patalaa lɛ, ɛ‑taabalaa se: mba piŋni‑i. Peeye petisi‑i 



17 

pɩlaʋ taa nɛ lɛlaa ñaɖʋ kpokponaa miŋ nɛ pɔtɔŋ se tɔ 
sɔnɔ ŋɖɛwa nɛ ŋyele‑ɖʋ. Ɖa lɛ, ɖɩnawa se pɩtɛkɛ ña‑sɩm 
talɩna se ŋsɩ. Kpaɣ sɔnɔ nɛ pɩɖɛɛ ɛzɩ mazaɣ wiye lɛ, 
ɖɩcaɣ se ɖɩnɩɩ ña‑taŋ. Pebimi‑i nɛ papɩsɩ ɖɩɣa lɛ,        
taabalaa mba pañɩŋnɩ pa‑taabalʋ caa se ɛlɛ ɛcaa ɛ‑pɩyalʋ 
tɔm nɛ mba na weyi ɛkʋ‑ɩ yɔ. Ɛlɛ wolo ɛcaa tʋwaa nɛ  
paba kɔɔ pɔhɔyɩ ñanaɣ nɛ pakpa abalaa naalɛ lɛlʋ payaɣ 
se Sɔngayɩ nɛ akpadayʋ nɔɔyʋ. Kajaɣ evebiya wolo     
pakpa‑wɛ pamakɩ‑wɛ nɛ pɔkɔna‑wɛ tʋwaa cɔlɔ.      
Pɔpɔzɩ‑wɛ se mba kʋnɩ evebu, pasɩma pʋ‑yɔɔ yaa  
paasɩŋ. Paba cosi‑wɛ se aaayɩ ɖɩtɩtɩlɩ tɔm ndʋ tɩ‑yɔɔ.  

Evebiya pasɩ‑wɛ mabʋ ɖaŋ lɛ, paɖaɣnɩ‑wɛ pɔzʋʋ 
mbʋ ɛlɛ paba tasɩ tɔm kʋyʋmtʋ ndʋ yɔɔdʋʋ, paɖaɣnɩ‑wɛ 
pasʋʋ mabʋ. Kɩmakʋ sa‑wɛ miŋ lɛ, peheyi‑wɛ se pɔtɔ se 
mba lɔŋ. Peeye lɛlʋ tɔm se paha‑ɩ nandʋ kɩhaʋ. Pɔpɔzɩ‑ɩ 
se aha‑ɩ tʋ? Peeye ɛcɛtɩnɩ lɛlʋ taa se ɛlɛ hanɩ‑ɩ.    
Pakpaɣ‑wɛ mabʋ nɛ pɛyɛlɩɣnɩ tɛtʋ taa se paa weyi    
ɛna‑wɛ se pɛkɛ afelaa. Pɩkɛdaa lɛ, peyele akpadayʋ   
weyi ɛcɛtɩnɩ lɛlʋ taa yɔ, mbʋ pʋyɔɔ yɔ pɩɖɛyɩ pɩŋŋ  
pɩkasɩ Sɔŋgayɩ nɛ pamakɩ‑ɩ nɛ ɛ‑tɔnʋʋ caɣ se kɩmɩsɩ 
kpiii. Abalʋ ɛnɛ ɛnɩ siziŋ ɖulum ŋgʋ pɩtɛkɛnɩ ɛnʋ, ɛlɛ 
evebu weyi ɛsɩba yɔ, ɛ‑caa maɣmaɣ labɩnɩ‑tʋ nɛ paɖʋ 
lɛlaa siziŋ yem falaa.  

Pɩkɛɖaa lɛ, evebiya nzɩ sɩhɔkɩ kpataya nɛ paɖʋ‑ɩ  
a‑yɔɔ nɛ papaɣ‑ɩ ɛzɩ papaɣʋ akpadayʋ yɔ. Pɩtasɩ pazɩ lɛ, 
nabayɛ wolo peheyi evebiya nzɩ se pataala mbʋ pɩfɛyɩ 
ɖeu. Pocosi‑wɛ se sɔnɔ lɛ ɛ‑tɔm tɛma ɖɔɖɔ lɛ, mba kaana 
weyi ewoki se eheyi sɔɔjanaa yɔ. Sɔɔjanaa ɩkɔma yɔ, 
paalɩsɩ pɛ‑ɛyʋ tɛtɛɛ nɛ pɩcɔ mba yele‑i mabʋ.  

Sɔɔndʋ kpa ɛyaa palɛ nɛ pɛtɛsɩ sum ɖiɣɖiɣ. 
Pɩkɛdaa lɛ, Sɔŋgayɩ fiɣnaa, petisi‑i kpataya yɔɔ nɛ paɖʋ   
ɛ‑tɛɛ miŋ se pɩñaɣ‑ɩ. Sɔŋgayɩ sɩ weyi ɛca tʋwaa yɔ ɛ‑ɖɩɣa 
nɔnɔɔ taa. Ɛwɛɛ peeye mbʋ, lɛlaa tɔŋ se pakpaɣ powona 
pebi. 

Pɩkɛdaa lɛ, hɔʋ taa tʋ lɛlʋ yaa pa‑ɖalʋ, ɛlɛ wɛ 
lɩmnɔɔ, ɛkɛ tɔm hʋyʋ komna taa nɛ peheyi‑i mbʋ. Peeye 
pɩwɩsɩ‑ɩ pɩŋŋ nɛ ɛlɛ yaa sɔɔjanaa mba papaŋ hulasi 
kɩsɛmsɩyɔ nɛ eheyi‑wɛ se powolo Kajaɣ tɛtʋ taa nɛ 
pamaɣsɩ weyi ɛsɩba yɔ nɛ ɛnʋ nɩɩ se ɛbɛ laba‑ɩ. Paba   
wolo payaa fɛɖaa ñʋʋdʋ se ɛkɔɔ ɛmaɣzɩ. Ɛlɛ maɣzaa lɛ, 
e‑pondone pɛlaa nɛ ɛ‑ñʋʋ yɔkɩ. Paba yaa‑ɩ nɛ pɛheyi‑i 
mbʋ pɩlɩwa yɔ lɛ, ɛpɩsɩnɩ‑wɛ se pa‑kataɣ lɛ, peeye  
pacakɩ nɛ pɩkɔɔ pɩsɩnɩ kɩyakʋ ŋgʋ pakpa mba patɩŋa 
payɩ palabɩ mbʋ yɔ. Pakpa‑wɛ nɛ powona salaka nɛ  
pʋcɔ ɛkɔɔ. Pɩ‑wayɩ lɛ, eheyi hɔʋ taa ñɩma se                
pataaheyi‑tʋ e‑neu weyi ɛlɛ kɛ sɔɔjanaa ñʋʋdʋ yɔ,  peye-

le nɛ pakpa‑wɛ nɛ powona‑wɛ paɖɩɣ lɛ, paaheyi‑i mbʋ 
pʋyɔɔ yɔ ɛlɛ ɛkɔma nɛ ɛmaɣnɩ‑wɛ yɔ, ɛkʋʋ patɩŋa ɖɔɖɔ 
pɩɩkazɩɣ nɔɔyʋ.  

Tɔm tʋnɛ tɩkɛ toovenim tɔm. Peeye kpokpo sayaa 
mba paawɛ pɩ‑taa yɔ, pesewa nɛ evebiya mba kɛwɛ ɖɔɖɔ 
pɩ‑taa yɔɔ pese. Halɩ pa‑taa lɛlʋ halʋ kɛwɛnɩ hoɣa ɛcaɣ 
lʋlʋʋ. Ese ɖɔɖɔ eyele halʋ nɛ e‑hoɣa. Pɩtalabɩtɩ pʋyʋ lɛ, 
halʋ ɛnʋ ɛlʋlɩ.  

Sɔɔjanaa kpa tʋwaa nɛ abalɩbɩɣa ŋga ka‑caa       
nɛ evebiya lɛɛsɩ nɛ pɩkazɩ nzɩ patahiɣ yɔ si‑ɖeke              
powona‑wɛ paɖɩɣ salaka taa halɩnɩ sɔnɔ pɛwɛ peeye 
patɩtɩɩsɩtɩ‑wɛ se pahʋnɩ‑wɛ tɔm. Mbʋ labɩna nɛ pɛfɛyɩ   
se ɖitisi tʋwaa tɔm; mba labɩna nɛ sɩm lɩɩ samaɣ ŋga  
ka‑taa. Pɩ‑yɔɔ lɛ, ɖɩkpa ɖa‑tɩ nɛ tʋwaa. Mbʋ pɔtɔŋ se   
taŋ laba malakɩ. 
     Mayʋ: AMAKE Evabou 

Kɛkpɛdɩzaɣ tɔm 
 

 Nakʋyʋ wiye pɩmabɩ ñɩɣtʋ lʋbɛ yɔɔ ɖoo taa 
habɩyɛ SAFARI faɣɖɛ ɛsɩndaa kɛkpɛdɩzaɣ ŋga kaalaba yɔ 
kaawɛ sɔɔndʋ pɩdɩɩfɛyɩ. Kpokponaa naalɛ katɩnɩ ɖama. 
Ɖɩɩkɔm kediɣzaɣ se pɛkpɛlɩkɩ‑ɖʋ ɛzɩma ɖɩla nɛ ɖɩpɩsɩ 
ɖɩma takayɩsɩ nɛ kabɩyɛ taa. Habɩyɛ yɔɔ lɛ, kpokponaa 
sakɩyɛ lɛdaɣ lɛlaa seɣa. Ɛlɛ lɛlaa ɖɔŋaɣ ɛzɩ pɩpɔzʋʋ yɔ. 
Maalɩwa mɔntɔɔ nɛ menkpeŋ. Mɔnɖɔŋaɣ manɩwaŋ yɔɔ 
pɩkɛdaa lɛ, manɩɣ kpaŋŋ! Ñaze kpokponaa naalɛ katɩnɩ 
ɖama. Ɖise ɖiwolo; ɖɩtalaa lɛ ɛyaa naalɛ hɛnɩ tataa 
kpokpo lɛɛkʋ nɩmɩyɛ yɔɔ lɛkʋ nɩwaŋ yɔɔ. 

Pacaɣa kʋyʋʋ lɛ, powolo pañɩɣ pɔ‑yɔɔ, pɩkɛdaa lɛ 
sɔsɔ nɔɔyʋ kɔɔ se pakʋsɩ‑wɛ; ɛlɛ mɔyɔɔdʋʋ yɔ, pɩfɛyɩ 
wɛsʋʋ, ɛyaa kese poliŋ nɛ pɩ‑cɔlɔ pɔkɔɔ posu peeye, 
pakpaɣ kpokponaa nɛ pɛkpɛzɩ. Mowoba nɛ mana pɔ‑yɔɔ 
calɩm lɛ, sɔɔndʋ kpam pɩŋŋ, ɛyaa kɔŋaɣ nɛ pewiliɣ‑wɛ 
lɛlaa tɩmaɣ pɩŋŋ, lɛlaɣ wilaɣ. Ɛyaa lakasɩ yeba habɩyɛ 
maɣmaɣ kpa‑m sɔɔndʋ.  

Pañɩɣ pɔ‑yɔɔ nɛ pɔ‑yɔɔ maɣzɩ lɛ, pakpaɣ pa‑naalɛ 
nɛ paɖʋ‑wɛ lɔɔɖɩyɛ taa nɛ pɛɖɛnɩ‑wɛ ƒɛɖaa tɛ. Alɩwaatʋ 
ndʋ pɛɖɛnɩ‑wɛ fɛɖaa tɛ ɛyaa tɛsɩɣ ɖɔʋ kɩɖɔʋ mbʋ yɔ; 
lɛlaa kɛdaɣ lɛlaa mbʋ pɩlaba‑wɛ yɔ, pɩpɩsɩ kɩyakʋ       
cikpeluu. Lɔɔɖɛ wena ɛkpaɣa nɛ wena atikaɣ yɔ nɔɔyʋ 
kaalɩ ɛyaa taa nɛ ɛfɛtɩɣ‑yɛ nesi nɛ ahʋzʋʋ a‑ɖɔnɛ aɖɔŋ 

hɛɛɛ se ɛyaa kɩlɩ ɖɔʋ habɩyɛ yɔɔ. Paa weyi ɛñɩnaɣ se 
ɛnanɩ ɛ‑ɛsɩyɛ.  

Alɩwaatʋ ndʋ mɔncɔŋnaɣ‑wɛ tataa lɛ pɛhɛnɩ ɛzɩ 
sɩɖaa yɔ, pa‑naataŋgbala taawɛɛ pa‑naŋgbanzɩ tɛɛ. 
Menkpeŋaɣ lɛ halaa nabɛyɛ ɖɔŋaɣ mɛ‑ɛsɩndaa, lɛlaa 
kalɩɣ lɛlaa tɩmʋʋ. Ɛlɛ ma lɛ, mɔnɖɔŋaɣ pʋwɛ ɛzɩma 
naŋgbanzɩ taawɛɛ mɔ‑yɔɔ yɔ; alɩwaatʋ ndʋ manaɣ   
kpokpo lɛ, ma‑laŋɩyɛ maɣ pɩdɩɩfɛyɩ.  

Ɛlɛ laba nɛ kɛkpɛdɩzaɣ ŋga kala? Pakɩlaɣ seu. 
Pɩtasɩ ɖoo taa ɖɔɖɔ, paañaŋ ɖɔɖɔ habɩyɛ yɔɔ paɣtʋ. 
Mɔnkɔma mɛhɛnɩ lɛ montoɖoo camɩyɛ mbʋ pʋyɔɔ yɔ  
mɔntɔzʋʋ lɛ pɩɩlakɩ‑m ɖeu; mana calɩm kpema ɛzɩma   
yɔ pɩwɛɣ‑m sɔɔndʋ habɩyɛ yɔɔ ɖɔm.  

Pʋ‑wayɩ lɛ abalʋ akpadɩyʋ nɔɔyʋ yɔɔdɩ se; lɛɛlɛɛyɔ 
avebiya ɩɩnɩɣ tɔm mbʋ lakɩna nɛ pasɩkɩ sakɩyɛ. Taabalaa 
meheyiɣ‑mɩ toovenim tɩcɛyɩ‑m pɩdɩɩfɛyɩ. Alɩwaatʋ ndʋ 
akpadɩyʋ ɛnɛ ɛtɔma se lɛɛlɛɛyɔ ɖa avebiya ɖɩɩnɩɣ tɔm lɛ 
mana se toovenim. Ndʋ sɔsaa tuu eduuye se: Laɣ sɩŋ lɔŋ 
ke‑ɖebiye taa. Nɛ lɛɛɖɛ se: Evebiya sɩm seu ɛlɛ paasɩŋ 
mɛlʋʋ. Pʋ‑yɔɔ lɛ ɖɩtaawɛɛ kada kada paa mbʋ pɩ‑taa. 

 
 
 

 

      Mayʋ: N'DALO Kpédou 

Kɛdaɣ: Hɔʋ nakʋyʋ taa tɔm 
 Abalʋ nɔɔyʋʋ payaɣ se Malabamadɩ, payaɣ ɛ‑halʋ 
se Aalɔkɩ. Paawɛ Suurutawɩɩ ɛjaɖɛ taa. Aalɔkɩ haɣ hɔɔ 
nɛ ɛlʋlɩ halɩbɩɣa, puwiye lɛ ɛ‑walʋ fɛyɩ. Malabamadɩ  
lɩna tɛyɛ ɛkɔŋ lɛ, ɛnɩɣ ɛyaa kɔkɔɖɛ ɛ‑tɛ. Piyele pisiti  
ɛ‑lɩmaɣza taa nɛ ɛmaɣzɩɣ se ɛzɩ ɛbɛ laba ɛ‑tɛ? Ŋgʋ  
ɛdɛɣa lɛ ɛ‑halʋ taa heyi‑i se pɩwɩɣ e‑ɖoli.  

Ɩsʋ ɖɩɣa lɛ, ɛnaɣ pɛ‑ɛjaɖɛ taa halʋ alʋlɩsɩyʋ nɛ   
halaa mba pɛ‑ɖɛsɩ ñɔtɩna‑wɛ yɔ nɛ piya, pacaɣ taɣ yɔɔ 
pɛɛ pɛɛ. Paba kɛwɛ leleŋ taa nɛ powoŋuu nɛ pɛsɛɣ‑ɩ 
pɔtɔŋ se ɖa nɛ ñʋʋ leleŋ. Malabamadɩ sʋ kuduyuu 
tɛɛ ekuli pɩɣa yɔɔ ɛcɔnaa lɛ, ɛna se halɩbɩɣa lɛ, ɛ‑hɔyɛ 
huu nɛ ɛsɔlɩ kɔsɔlaɣ cɩɩɩʋ nɛ ɛwɛɛkɩ ɛ‑ɛsɩndaa lɩʋ yɔɔ.  

Mbʋ pʋyɔɔ yɔ ɛɛsɔɔla abalɩbɩɣa. Aalɔkɩ tanɩɩ 
leleŋ ɛ‑walʋ nesi taa. Pɩɣa ŋga kapaɣlaa lɛ, Aalɔkɩ tasɩ 
hɔɔ haɣʋ lɛ Malabamadɩ heyi‑i se ye ŋtasɩ halɩbɩɣa  
lʋlʋʋ yɔ menkiziɣ‑ŋ. Aalɔkɩ lɩɣ nɛ ɛtɩlɩɣ tamaɣ tam. 
Aalɔkɩ wolo ɛkɛdɩ ɛ‑walʋ taabalʋ weyi ɛ nɛ ɩ panɩɣ       
ɖama tɔm yɔ. Peeye ɛlɛ ya Malabamadɩ nɛ ɛyɔɔdɩna‑ɩ 
se ɛtaayɔɔdɩ tɔm mbʋ. Mbʋ pʋyɔɔ yɔ halɩbiya wazɩɣ 
ɖɔɖɔ ɛzɩ abalɩbiya yɔ.  

Pɩla mbʋ hɛɛ hɛɛ nɛ Aalɔkɩ lʋlɩ halɩbiya ɖeke 
kagbaanzɩ. Loɖo hɔɔ kɔma lɛ, Malabamadɩ pasɩ ɛ‑tɔm 
tʋlɛ tɩyɔɔdʋʋ; peeye pʋkɔma pɩtalɩ lʋlʋkʋ kɩyakʋ lɛ, 
Aalɔkɩ wolo ɖɔkɔta sɔsɔʋ taa se ɛlʋlɩ. Iwoba lɛ eheyi 

halʋ alʋlɩsɩyʋ weyi ɛmaɣnaa yɔ nɛ ɛkɛdɩ‑ɩ ɛ‑tɔm  
nɛ etendi‑i se ye ɛlʋlaa nɛ ye pɩkɛ halɩbɩɣa yɔ, nɛ ye  
halʋ nɔɔyʋ ɛlʋla abalɩbɩɣa yɔ, halʋ alʋlɩsɩyʋ ɛmɩlɩ    
abalɩbɩɣa nɛ ɛkɛzɩ‑ɩ.  

Halʋ alʋlɩsɩyʋ cɔna tɔm ndʋ Aalɔkɩ heyi‑i yɔ nɛ 
ewina‑ɩ winaʋ mbʋ cɔɔɔ yɔ lɛ, Aalɔkɩ tasɩ halɩbiɣa lʋlʋʋ 
lɛ, ɛlɛ kɛzɩ‑ɩ kɛ nɛ halʋ nɔɔyʋ ñaalʋla abalɩbɩɣa ŋga yɔ, 
alɩwaatʋ ndʋ ɛlʋlɩsa ɛlɛ yɔ. Malabamadɩ kɔma nɛ 
ɛmaɣna se Aalɔkɩ lʋla abalɩbɩɣa lɛ, pɩlabɩ‑ɩ leleŋ siŋŋ. 
Pekpema ɖɩɣa lɛ ɛkʋ kpɩnɛ nɛ ɛla kazandʋ nɛ ɛyaa ɛyaa 
nɛ pɔkɔɔ pasɩna‑ɩ amaya mayʋʋ. Pɩɣa ŋga kɔkɔma 
kapaɣlɩ fele lɛ, kapasɩ kɔ‑kɔɔnaa kʋʋ kʋɖʋm kʋɖʋm; ya-
se kɛkɛ efeleu. Kɛdɛma kɔ‑kɔɔnaa tɩŋa nɛ kamaa      
ka‑caa nɛ ko‑ɖoo pɔ‑yɔɔ lɛ, egbelenaa kʋyɩ pasɩŋ tɔm 
yɔɔ.  

Peeye pɩɣa ŋga kɔyɔɔdɩna kɔ‑nɔɔ se ŋga lakɩna. 
Malabamadɩ te ɛ‑ñʋʋ nɛ ewili wooo nɛ ɛtɔŋ se pɩɩha‑m 
halɩbiya ɖeke yɔ pɩɩsɛ‑m. Aalɔkɩ ñewiliɣ nɛ ɛyɔkʋʋ ɛ‑ñʋʋ 
nɛ kuduyuŋ nɛ ɛtɔlɩ tataa nɛ ɛlʋkɩ nɛ ɛmakɩ kobusi nɛ 
ɛyɔɔdʋʋ se, manɖʋsɩ man‑tɩ, ye maayeba ma‑halɩbɩya 
pɩɩsɛ‑m. Ɛlɩsɩ mbʋ pɩɩlaba yɔ nɛ ɛyɔɔdɩ nɛ ɛyaa nɩɩ. 

Ña weyi ŋkalɩɣ kɛdaɣ kɛnɛ yɔ, mɔnpɔzʋʋ‑ŋ se. 
Malabamadɩ nɛ Aalɔkɩ nɛ halʋ alʋlɩsɩyʋ pa‑naadozo    
pa‑taa lɛ, a‑cɔlɔ tɔm tʋnɛ tɩlɩnaa? 
       Mayʋ: TAKIMBE Kiméyalo 

Kɛdaɣ: Hɔʋ nakʋyʋ taa tɔm 
 Abalʋ nɔɔyʋ wɛnɩ haɖaa nabɛyɛ taa mbʋ. Ɛkɛ 
haɖʋ. Payaɣ‑ɩ se Kɔtɔsɔɔlɩ. Ɛkpaɣ halʋ nɛ payaa ɛ‑halʋ 
ɛnʋ se Mañɩm. Abalʋ ɛnɛ ɛhayɩɣ pɩɩdɩɩfɛyɩ. Eluŋa hayɩm 
taa nɛ ŋtalɩ ŋmaɣnɩ ɖenɖe ɛhayɩ evemiye taa yɔ, sɔɔndʋ 
kpaɣ‑ŋ, pʋwɛ ɛzɩ katapɩla hayɩna yɔ. Piyekina nɛ yee 
ŋtakpa ɖooo tɩʋ piliŋga nɔɔ taa yɔ, ŋŋpɩzɩɣ ŋna ɛ‑hayɩm 
tɩnasɩ. Tɔɔnasɩ nzɩ nzɩ ɛhayɩɣ yɔ, sɩtɩŋa sɩlakɩ camɩyɛ. 
Ɛhayɩɣ Hɛɛ, Mɩla, Saamɩla, Sona, kɛtʋʋ nɛ mɔʋ. Haɖaa 
nabɛyɛ wɛɛ nɛ yee pɛkpɛndɩ pa‑hayɩm tɔm mɩnʋʋ yɔ, 
pɩɩtalɩɣ e‑ɖeke ɛ‑hayɩm. Pʋwɛ ɛzɩ ɛ nɛ nabɛyɛ pahayɩɣna 
ɛ‑hayɩm.  
 Abalʋ ɛnʋ, ɛsɔɔlɩ ɛ‑halʋ siŋŋ. Pʋ‑yɔɔ ɛmaɣzaɣ se 
yee ɛ‑halʋ ehiɣa yɔ, pʋwɛ ɖɔɖɔ ɛzɩ ɛnʋ hiɣna yɔ, kɔyɔ   
ɛ‑halʋ lɩmaɣza ñɛfɛyɩ mbʋ. Ɛzɩma mbʋ nabʋyʋ ɛɛtɛɖɩɣ 
ɛlɛ ɖɩɣa yɔ, piyeba nɛ ɛpaɣlɩ ɛ‑tɩŋa nɛ ekii ɖɔɖɔ ɛzɩ 
nemeɣa yɔ. Pɛ‑kpɛndʋʋ taa lɛ, Ɛsɔ ha‑wɛ piya kabaanzɩ. 
Abalɩbiya wɛ naadozo nɛ halɩbiya naalɛ.  
 Kɔtɔsɔɔlɩ sɔɔlɩm taa lɛ, ɛcɛlɩ Mañɩm liidiye se 
ɛlabɩnɩ tadɩye; Peeye Mañɩm pazɩ tadɩyɛ labʋ. Ɛyakɩ 
tɔɔnasɩ nɛ ɛɖɛzɩɣ, ɛkpakɩɣ ɖɔɖɔ ɛ‑walʋ tɔɔnaɣ nɛ ɛpɛdɩɣ 
nɛ ɛcɛlɩɣ‑ɩ liidiye. Pɩtɩŋnɩ pʋ‑yɔɔ Ɛsɔ ɖʋ Mañɩm nesi nɛ 
ehiɣ ɛ‑tɩ camɩyɛ nɛ ɛtɛzɩɣ walʋʋ kɩwalʋ. 

 Paɖʋ pe‑piya sukuli. Kajalaɣ pɩɣa wɛnɩ pɩnzɩ nɩɩlɛ 
lɛ, ko‑sukuli ɖɔmnɩ‑kɛ camɩyɛ nɛ pʋwɛɛ se kowoki 
ansaayɩwaa tɛ nɛ kɛtɛzɩ ko‑sukuli peeye. Alɩwaatʋ ndʋ 
tɩ‑taa ɖɔɖɔ ɛ‑pɛlaa sɔsaa mba pa‑naalɛ pɛwɛ hɛkʋ taa  
sukuli kɩɖaɣlʋʋ taa. Kɔtɔsɔɔlɩ cɔŋnɩ ɛ‑hɔʋ cɔlɔ. E‑piya 
sukuli taa, pɔ‑tomnasɩ taa kpeɣtaɣ, pɔ‑tɔɔʋ nɛ pɔ‑ñɔʋ,  
e‑nesi taa pʋwɛɛ.  
 Mañɩm kɔma nɛ ehiɣ ɛ‑tɩ lɛ, ɛɛtasɩɣ cɔnaʋ abalʋ 
ɖeɖe. Ɛɛñaŋ ɛ‑walʋ, ɛkpakɩɣ abalʋ tɔɔnaɣ nɛ ɛpɛdɩɣ 
ɛɛtasɩɣ‑ɩ liidiye cɛlʋʋ. Abalʋ ñɩm wɛɛ nɛ pɩtɛŋ pazɩ pazɩ. 
Kɔtɔsɔɔlɩ wɛɛ ɛtɛŋ ɖanzɩ, ɛlɛ Mañɩm tɛsɩɣ walʋʋ kɩwalʋ 
nɛ pʋwɛɛ se paɖaɣnɩ walɩsʋʋ e‑kuduyuu nɛ pɩcɔ ɛpɩsɩ 
ɛmaɣ kɩ‑taa. 

Pɩkpaɣʋnɩ alɩwaatʋ ndʋ yɔ, abalʋ eeɖiɣzɩɣna se 
lee ɛ‑halʋ Mañɩm wɛɛ, eeɖiɣzɩɣna ɖɔɖɔ se anɩ lɛ abalʋ 
nɛ anɩ lɛ halʋ ɖɩɣa taa. Patɩŋa papɩsɩ abalaa ɖɩɣa taa. 
Mbʋ pɩtɩŋa payɩ Mañɩm wɛna ɛzɩ kobo yɔ, ɛ nɛ ɛ‑ñɩma 
palakɩnɩ lɩmaɣza. E‑piya maɣmaɣ ɛɛcɔŋnɩ sɩ‑cɔlɔ. "Abalʋ 
ñɩm pɩkɛnaa!", ɛ‑lɩmaɣza lɛ. 
 Abalʋ weyi ɛtaawɛɛnɩ ɖaɣʋ yaa paataanaɣ nɔɔyʋ 
se pamaɣzɩnɩ‑ɩ yɔ, ɛpɩsɩ ɛyʋ yem. Ɛ nɛ ɛ‑halʋ tanaŋ nɛ 
ɖanaɣ you yɔɔ pɛwɛɛ. Laŋhɛzɩyɛ tatasɩ wɛʋ taɣ yɔɔ.  
Piya kalɩzasɩ kpɛzɩ sɩ‑ñɩma lakasɩ yɔɔ.  
 Sɔsaa tɔma se ŋlakɩ nabʋyʋ yɔ, la nɛ ŋmaɣzɩɣ cee 
yɔɔ. Halʋ ɛnʋ, pɩtɛkɛ ɛ‑ñɩndʋ, nɛ ɛpɔzɩ ɛ‑tɩ se ɛbɛ kaɣ‑ɩ 
labʋ? Ɛlɛ, ɛtana cɛyɩtʋ natʋyʋ nɛ ɛkpaɣ liidiye sakɩyɛ nɛ 
ɛlabɩnɩ yem yem lakasɩ. Ɛlɛ pɩsaɣ nɖɩ yɔ, ɖɩɖɩ ɖɔɖɔ 
pɩfɛyɩ yɔɔdʋʋ. Ɛlɛ Ɛsɔ se taamaɣzɩ se ña‑lakasɩ wɛ ɖeu. 
Peeye kʋdɔŋ nakʋyʋ kpa Mañɩm siŋŋ nɛ kɩnɩɩ‑ɩ sɩbʋ yɔɔ, 
sɩbʋ yɔɔ. Kɔtɔsɔɔlɩ tɛsɩ kpɩzuu e‑nesi tɛɛ caɣ caɣ nɛ ɛcɔnɩ 
halʋ ɛnɛ ɛ‑yɔɔ fɛɖaa‑tɛ.  
 Pɩkɔma pɩkɩlɩ lɛ, pʋwɛɛ se yee potowoni‑i fɛɖaa 
sɔsaa tɛ nɛ palabɩ‑ɩ tʋmɩyɛ yɔ, ɛkaɣ lesuu e‑wezuu. Ŋgʋ 
abalʋ kabʋsɩ taa nabʋyʋ fɛyɩ. Peeye fɛɖaa heyi‑i se ɛpɩsɩ 
ɖɩɣa nɛ ɛñɩnɩ liidiye nɛ ɛkɔna pala ɛ‑halʋ tʋmɩyɛ. Ɛlɛ 
abalʋ kpaɣ nɩmɔʋ nɛ ekpe. Halʋ wɛɛ nɛ ɛnɩɣ siziŋ nɛ    

e‑wezuu wɛɛ kilimsiɣ, ɛlɛ ezuma. Kɩpaɣlaa tuu eduuye 
se: "Sɛmʋʋ hɩɣ hɩm se kɩhɩɣ Ɛsɔ yɔɔ, ñazɩ lɛ kɩ‑maɣmaɣ 
kɩ‑tɩ yɔɔ kɩhɩɣ". 
 Fɛɖaa cɔnaa nɛ pana se yee pɔtɔm se paɖaŋ abalʋ 
nɛ ɛkɔɔ nɛ pʋcɔ pala halʋ tʋmɩyɛ yɔ, ɛɛlakɩ ɛyʋ. Peeye 
pakpaɣ halʋ nɛ powoni tʋmɩyɛ kuduyuu tɛɛ nɛ palɩzɩ    
ɛ‑yɔɔ wondu se palakɩ‑ɩ tʋmɩyɛ lɛ, pamaɣnɩ liidiye nɛ 
huyuu kʋŋkʋmɛɛɛ e‑koka tɛɛ. Ɛlɛ pakpaɣ liidiye nɖɩ nɛ 
payabɩnɩ kɔɔ tɩŋa payɩ nɛ pawazɩnɩ‑ɩ nɛ pɛhɛyɩ kɩmɛ  
wena a‑tɩŋa payɩ aawɛɛ yɔ halɩ liidiye ɖaɣnɩ kazʋʋ. 
Abalʋ kɔma lɛ, ɛmaɣna se pɛtɛm ɛ‑halʋ tʋmɩyɛ labʋ nɛ 
pakpaɣ nɛ peheyi‑i pɩtɩŋa payɩ. Ɛlɛ, abalʋ se: Hmmm! 
 Pʋkɔma nɛ pɩcɛ halʋ yɔɔ lɛ, etendi ɛ‑walʋ se 
ɛkpaɣ pɩtɩŋa payɩ nɛ e‑kpeɣ‑i. Taabalaa, yee mɩɩwɛnɩ 
Kɔtɔsɔɔlɩ lone taa, ɛzɩma ɩɩlaba? 
    Mayʋ: LESSAH Bassakilinam 
 

Ñɩm tʋ Abalika tɔm 
 Abalika kɛnɩ ñɩm tʋ sɔsɔ Kañiŋpiɣa tɛtʋ taa; ɛyaa 
tɩŋa sɩma‑ɩ. Paa ŋya ɛ‑hɩɖɛ le pasɩma‑ɩ. Sɔsaa mba pɛwɛ 
tɛtʋ lɛɛtʋ taa yɔ pasɩma‑ɩ ɖɔɖɔ.  
 Abalika ɖɩɣa taa ŋŋnaɣ nʋmɔʋ nɛ ŋdʋ naŋgbaŋaɣ. 
Halaa, piya pozu ɖo. Ɛ‑maɣmaɣ ɛɛsɩŋ ɛ‑piya ñʋʋ.         

Ɛ‑halaa ñeke niidozo nɛ kʋɖʋm; paa halʋ weyi lɛ ɛ nɛ   
ɛ‑hɔʋ. Agɔmaa nɛ pɔ‑hɔɔlʋʋ. Kʋñɔndɩnaa paba ñɛwɛɛ 
ɖɔɖɔ.  
 Abalika mʋʋ suluwaa mba pɛfɛyɩnɩ caa nɛ ɖoo   
yɔ ɛsɩɣ ɛ‑tɛ ɖɩɣa taa. Tɛʋ feŋ tanaŋ tɛɛ cu lɛ maanaɣ 
mɔntɔkɩwaa nɛ pakɩndɩm liidiyewaa, nɛ ham wondu 
waa paba ñɔkɔŋ pacakɩ e‑kuduyuu kide. Abalika hayɩɣ 
pɩdɩɩ fɛyɩ; ɛ‑hayɩm fɛyɩ tɩnaɣ. Ɛwɛna tɔɔnasɩ tɩŋa payɩ.  
 Ɛhayʋʋ pola yɔ, ɛɛɖaŋɩɣ tɛʋ se kɩnɩɩ ɛ‑hɛɛ yɔɔ 
pʋcɔ añɔ. Tɛʋ feŋ lɛ halaa nɛ pe‑piya, suluwaa mba 
ɛmʋwa yɔ nɛ sʋlʋmɩyaa patɩŋa poluu lɩm nɛ powokina 
pamɩzɩɣ pola yɔɔ; hɛɛ ñɔʋ nɛ tɛʋ tii lɛ, peyele mɩzʋʋ. 
 Pʋ‑yɔɔ paa le pɔyɔɔdʋʋ se Abalika hɛɛ calɩɣna  
pɩʋ. Ɛcalɩɣ wena huyuu yɔ ɛɛtɔkɩ‑yɛ, ewokina‑yɛ ɛjaɖɛ 
ñʋʋdʋ. Ɛlɛ lɛɛzɩ ɛha‑ɩ liidiye huuu, ɖɩfɛyɩ kalʋʋ. Nabɛyɛ 
maɣzɩɣ se ɛfɛyɩ lɔŋ naze lɔŋ ɛwɛna. Ɛkɔŋ ehuyi ɖɔɖɔ lɛ 
ɛɛtɔkɩ, ewokina ɛtayɩɣ ɛ‑taabalaa lɛlaa mba pɛwɛ tɛtʋ 
sɔsɔtʋ taa yɔ; paba ñeyekiɣ‑i wondu paa ɛsɩmtaa; lɛlaa 
ñɔsɔzʋʋ liidiye nɛ powokina‑ɩ. 
 Paa pɩnaɣ ŋga mbʋ Abalika lakɩ nɛ ɛ‑ñɩm 
tɛzɩɣ ɖɔʋ. Ɛ‑taabalaa mba yebina nɛ paɖʋ habɩyɛ  
wamm nɛ piwolo Abalika tɩndɛɛ. Kazandʋ wiye paa 
weyi ɛsɔɔlaa se ɛtalɩ Abalika dɩɣa taa. Ɛ‑tɛ peeye 

kazandʋ yuŋ wɛɛ. Sootɩnaa ñasʋʋ nɛ palɩɣ paa alɩwaatʋ 
ndʋ. Palɩɣnɩ hɔɔlɩŋ ndɩ ndɩ.  

 
 
 
 
 

  
 
 
 

 
 

 Abalika hɛzaa fɛɛɛ. Ŋna‑ɩ kɔyɔ ɛkɩlɩ tɛtʋ taa   
peeye wiyaʋ. Wiyaʋ maɣmaɣ seɣ‑i; egbeɣti yem         
pilibili. Abalika sɩm lɔŋ yɔɔ ɛpɩsɩ ñɩm tʋ ɛ‑tɛ tɛtʋ taa. 
Ɛsɔɔlɩ suluwaa nɛ kʋñɔndɩnaa yɔɔ Ɛsɔ waza‑ɩ mbʋ. 
Camɩyɛ lakasɩ yekina ɛyʋ pɩsɩ ñɩm tʋ. 
    Mayʋ: AKPALA Yarkou Rose 

Landaa ɛjaɖɛ taa ñɩma tɔm 
 

 Ɛjaɖɛ naɖɩyɛ wɛna nɛ payaɣ‑ɖɛ se Landaa. Landaa 
wɩlɩɣ se pɩɩkɛnɩ laŋ sakɩyɛ. Paa ŋɖɔma yɔ, mɛtanaa 
mɩnʋʋ lɛ ŋnaɣ laʋ, mɛtanaa mɩnʋʋ lɛ ŋnaɣ laʋ.  
 Laʋ kɛnɩnɩ tɩŋ sakɩyɛ nɛ ɩwɛɛ ndɩ ndɩ nɛ hɔtʋ ñɛyɩ 
pʋ‑yɔɔ pɩŋŋ nɛ kɛlɛyɩ lɛ yasɩ lɛɣtɩ pʋ‑yɔɔ. Ɛyʋ ɛɛpɩsɩɣ 
ɛɖɔ pɩ‑tɛɛ yem kɛlɛʋ. Ɛyʋ ɖɔŋ ɛzɩ mɛtanaa mɩnʋʋ lɛ ŋna 
mbʋ, ŋɖɔ mɛtanaa ɛzɩ mɩnʋʋ lɛ ŋna mbʋ ɖɔɖɔ. Piyebina 
nɛ payaɣ se laŋ. Mbʋ ɛyaa nabɛyɛ kʋwa nɛ pacaɣ nɛ 
payaɣ se landaa ñɩma.  
 Landaa ñɩma mba, paakɛ ɛyaa mba pɛwɛ pana nɛ 
kañatʋ pɩdɩɩfɛyɩ yɔ. Pe‑wezuu caɣʋ kɛwɛ kaɖɛ pɩŋŋ.  
 Pʋkɔma kɩyakʋ nakʋyʋ wiye lɛ, abalʋ nɔɔyʋ sɩ. 
Abalʋ ɛnʋ payaɣ se Abalaatɛma. Ɛ‑tɛ ñɩma ɖɛɛ nɛ pɔpɔzɩ 
piye tɩyaa nɛ peheyi‑wɛ se weyi payaɣ se kpɛtɛ yɔ, 
ɛkʋnɩ‑ɩ. Peeye paya ɖama nɛ pata nɔɔ se powolo ɛ‑tɛ nɛ 
pakpa‑ɩ nɛ pamabɩ‑ɩ nɛ pɔɖɔɔnɩ‑ɩ. Pɛɖɛɛ nɛ powolo abalʋ 
ɛnʋ ɛ‑tɛ.  
 Patalaa pakpa‑ɩ nɛ pamabɩ‑ɩ siŋŋ nɛ lɛlaa kpaɣ‑ɩ 
powona‑ɩ wiyaʋ tɛ. Lɛlaa ñɛwɛɛ kpɛtɛ tɛ nɛ pɔyɔkʋʋ      
e‑kuduyiŋ. Ɛɛlɔba kaŋcɩnaa mba yɔ, ɛyaa tɛyɩ‑wɛ titila 
titila. Ɛɛwɛna ɖɔɖɔ cɔnɩ. Pɔyɔkɩ‑kʋ. E‑kpoŋ, pɔyɔkɩ 

palɩzɩ tɔɔnasɩ (mɩla, hɛɛ, mɔʋ nɛ amala) pɔlɔ tataa.     
Potuzi kacaalanaa pɛpɛɖɩ tataa. Pamɩzɩ tɔɔnasɩ yem   
pʋʋ pʋʋ. 
 Abalʋ ɛnʋ ɛɛwɛnɩ ñɩm sakɩyɛ. Ɛwɛna halaa      
naadozo nɛ piya ɖɔɔ kpem nɛ maapɩzɩɣ se mantɩlɩ        
pa‑ñʋʋ. Abalɩbiya kɛwɛ yem kpeŋgbenee kpeŋgbenee  
nɛ halɩbiya ɖɔɔ nɛ pɛwɛ ɖɔɖɔ alaafɩya. Ɛyaa samaɣ ŋga 
kalakaɣ mbʋ lɛ e‑piya kpeɣli ɖama hɔɔlʋʋ nɛ pacɔŋna 
nɛ pewiɣ.  
 Mba powona kpɛtɛ wiyaʋ tɛ yɔ, paacawaɣ se 
wiyaʋ ɛha‑wɛ nɔɔ nɛ pakʋ‑ɩ. Ɛlɛ wiyaʋ kpaɣ‑ɩ nɛ ɛmɛzɩ 
se pataakʋ‑ɩ nɛ ɛkɔɔ ɛsʋʋ tɔm. Ɛlɛ wiyaʋ yaa sɔɔjɔnaa   
nɛ pɔkɔɔ nɛ pɔɖɔɔnɩ‑wɛ.  
 Pɩɩwɛʋ nɛ pɩlakɩ mbʋ yɔ Kpɛtɛ piya na ɛyaa mba 
paalakaɣ mbʋ yɔ patɩŋa payɩ. Pama pa‑hɩla nɛ powona 
sɔɔjɔnaa cɔlɔ. Paba kɔɔ nɛ pakpa‑wɛ nɛ powona‑wɛ 
saɖaka kuduyuu taa pɔtɔ. Poku abalaa sakɩyɛ kpem nɛ 
pɔtɔ saɖaka taa. Pɩɩkazɩ abalaa kʋɖʋm kʋɖʋm nɛ halaa 
ɖeke.  
 Kpɛtɛ kɔɔ nɛ ewolo tɔm hʋyaa tɛ nɛ eheyi‑wɛ se 
ɛnɩ kaasɩ liidiye sɔsɔɖɛ kuduyuu tɛɛ nɛ pakpaɣ. Ɛlɛ tɔm 
hʋyaa yaa kuduyiŋ mayʋ sɔsɔ nɛ ɛla akɔnta kuduyiɣŋ 
weyi ɛmawa yɔ nɛ lɔɖa nɛ kancɩ liidiye nɛ pɔpɔzɩ nɛ 

panɩɩ cʋnɩ liidiye nɛ poyozi pana pʋ‑ñʋʋ. Ɛlɛ peheyi 
saɖaka taa ñɩma se pɛhɛyɩ liidiye nɖɩ nɛ pʋcɔ peyebi‑wɛ.  
 Piyeba lɛ pɩkɛnɩ Aouda tɛtʋ kpeekpe sʋʋtʋ.     
Abalaa, halaa, evebiya nɛ pɛlaa pɛpɛlɩ paa weyi liidiye 
nɖɩ ɛcɔɔ yɔ. Pɔcɔɔ pɩtɩtala. Powolo pakɩndɩ, pɩtɩtala.   
Powona mbʋ nɛ petendi lɛ, peyeli‑wɛ nɛ paha‑wɛ 
alɩwaatʋ ndʋ pɛtɛzɩ liidiye wonaʋ yɔ. Palaba fenasɩ   
naadozo saɖaka taa. Pɩɩtʋzɩnɩ haɖaʋ alɩwaatʋ nɛ  
patɩpɩzɩ pɔñɔɔzɩ tɔɔnasɩ tɛɛ. Pɔkɔma lɛ papasɩnɩ       
apaanaa hayʋʋ se papɩzɩ pɛhɛyɩ liidiye.  
 Pɩnaɣ ŋga ñɔɔsɩ sʋʋ tɛtʋ taa nɛ ɛyaa sʋʋ tɔɔnasɩ 
sʋlʋmʋʋ yɔɔ. Mbʋ peheyiɣ‑ɖʋ se paa nabʋyʋ ɛlaba yɔ, 
ɖɩkpaɣ hɛɛ nɛ ɖɩlɩzɩ lɩmaɣza kɩbana nɛ ɖɩtaakɔɔ  
ɖɩɖaɣnɩ sʋʋ tɔm. 
                                            Mayʋ: AMAKE M. Joseph 
 

Sukuli calʋʋ kɔm Togo taa yɔ pʋ‑tɔm 
 

 Ɛyaa kʋhʋlɩmaa kɔnɩ sukuli alɩwaatʋ ndʋ yɔ, 
pataahɛyɩɣ sukuli yɔɔ. Pakpawaɣ ɛyaa nɛ ɖoŋ nɛ 
pawɩlɩɣ‑wɛ sukuli falaa. Togo piya kasɩma se pɩkɛ kʋñɔŋ 
tʋmɩyɛ. Ɖɔɖɔ lɛ pɔtɔzɩ paayabɩ yomaa yabʋ mbʋ yɔ,   
pʋ‑yɔɔ lɛ, pamaɣzɩ se pɛcɛtɩɣ‑wɛ se pakpaɣ pe‑piya.   
Pʋ‑yɔɔ pakpakaɣ pe‑piya pɛmɛsɩɣ kpoŋ, pɔŋ nɛ pɛɛ     

pa‑taa se pataakpaɣ pe‑piya nɛ pɛɖɛna. Ɖɔɖɔ lɛ, pɛɖɛɣna 
pe‑piya lɛ, asɩɣna‑wɛ hayʋʋ.  

Pataana se ɛzakuliye nɩmɔʋ pawɩlaɣ‑wɛ. Pataana 
ɖɔɖɔ se ñɛ‑ɛsa kuluu lɛ ŋhayɩɣ yaa ŋlakɩ ña‑tʋmɩyɛ 
camɩyɛ. Pɛmɛsaɣ pe‑piya mbʋ lɛ, peheyiɣ kʋhʋlɩmaa 
mba se powolo lozo ñɩma tɛ nɛ pakpaɣ pe‑piya. Mbʋ 
pɩlaba ka ka nɛ sukuli wɛɛ Togo taa nɛ pɩtalɩnɩ sɔnɔ. 
Mbʋ yebina sɔnɔ ŋcɔnɩ komina tʋma taa yɔ, lozo ñɩma 
kɩlɩna ɖɔʋ. Mba wɛna tʋma sɔsɔna sɔsɔna taa. Piyele 
kabɩyɛ ñɩma ɖa lɛ, haɖaʋ taa ɖɩkɩlɩ ɖɔʋ. Pʋwayɩ lɛ, ɛsa 
kɔma  pukuli nɛ powokina pe‑piya sukuli lɛ, kɩmɛlɛndʋ 
tɔm lɛɛtʋ kpa pa‑ñʋŋ taa. Ndʋ lɛ se piya pelisi sukuli 
ɛɛwazɩɣ pʋyʋ. Mbʋ pʋyɔɔ yɔ powokina‑sɩ nɛ cee cee 
sɩwalaa lɛ, pɩlɩɣ we? Ɖɔɖɔ lɛ, piya pelisi? Asɩɣna        
po‑ɖoonaa mɩzaɣ nɔɔ tʋmɩyɛ labʋ nɩ?  

Lakasɩ nzɩ siyeba nɛ sɔnɔ kɩyakʋ kʋnɛ kabɩyɛ ñɩma 
halaa tɔɖɔɔ komina tʋma taa. Pɛlɛ weyi ɛñaɣ pana nɛ 
ɛtalɩ ɖamɩŋ naanza yaa loɖo tɛɛ yɔ, ɛkʋ kpou. Halɩbɩɣa 
yaa abalɩbɩɣa tatalɩdɩ ɖoli sukuli taa lɛ, se kalɩɩ kawalɩ 
yaa kalɩɩ kahayɩ. Lɛɛlɛɛyɔ lɛ, ɛsa kuli hɔɔlɩŋ ɩnʋ ɩ‑naalɛ  
ɩ‑taa. Paapɩzɩɣ papɩsɩna mbʋ pɩtɛm wɛɛkʋʋ yɔ lɛɛlɛɛyɔ. 
Ɖɩtɛm kizuu sukuli labʋ ɖooo kiɖedɛɛ, ɖɩlʋlɩ piya nɛ 
ɖɩkaa, halɩ ɖɩɩpɩzɩɣ se ɖɩcɔnɩ sɩ‑yɔɔ nɛ sɩtɔɔ nɛ sisuu 
camɩyɛ nɛ pʋcɔ paayɔɔdɩ sukuli tɔm. Ŋgʋ ɖooo lɛ, 
palakaɣ sukuli falaa, paahɛyɩɣ. Ɛlɛ yee ŋlabɩ sukuli   
pazɩ yɔ pamʋʋ‑ŋ tʋmɩyɛ. 

Haɖaʋ kʋkʋ taa nabʋyʋ fɛyɩ lɛɛlɛɛyɔ. Ɖooo ñɩma 
alɩwaatʋ taa lɛ, pahayɩ pazɩ yɔ, pehikiɣ sakɩyɛ. Ɛlɛ pɩfɛyɩ 
liidiye se pɩpɩzɩ pɩlɩzɩ‑wɛ pa‑tanɩm taa. Sɔnɔ yɔ, tɛtʋ 
sɩba. Ŋhayɩɣ hayɩm lemmm, ɛlɛ ŋŋkpakɩɣ nabʋyʋ, 
pɩɩtalɩɣ‑ŋ tɔɔʋ maɣmaɣ nɛ pʋcɔ paayɔɔdɩ pɛdʋʋ tɔm. 
Kʋñɔŋ paɣlɩ siŋŋ. Ɖɩɩsɩŋ kɩlabɩm halɩnɩ sɔnɔ ɖiyeba nɛ, 
sɔnɔ ɖe‑piya seɣ nɛ sɩɖɛɣ ajɛya wena acɔ ɖɛ‑ɛjaɖɛ nɛ 
pɩta yɔ. Ana yɔ, Ghana, Benin, Nigeria nɛ lɛɛna ɖɔɖɔ. 
Togo piya su a‑taa ɖo ɖo ɖo pɩfɛyɩ yɔɔdʋʋ.  

Toovenim lɛ sɔnɔ ɛza kuli sukuli nɩmɔʋ taa. Ɛlɛ 
iyele mɔyɔɔdɩ se lɛɛlɛɛyɔ sukuli ɖɛ poliŋ. Mbʋ pʋyɔɔ yɔ, 
pʋcɔ nɛ ñe‑piya la sukuli sɔnɔ nɛ cee paatɔ se kalabɩ   

sukuli lɛ, ña‑ñʋʋ holuu ɖeu. Maayɔɔdʋʋ mbʋ se       
mentisina ɖo‑toma taa. Ɛlɛ toovenim tɔm mɔyɔɔdʋʋ. 
Mbʋ pɩlaba nɛ sɔnɔ ɖɩwɛɛ pɩ‑taa.  

Kɛtɛzaɣ tɔm: Koobiya ɖɩñaɣ pana pɩtaatii nɔɔyʋ 
toma taa. Potuu eduuye se " paanaɣ ɖʋm nɛ ɛtɛ ɛɖʋ". 
Paaɖɩtɔɔ kʋñɔŋ yɔ, ɖa‑sayɩnaa ɩtaatɔɔ‑kʋ. 
         Mayʋ: AWADE Toï 
 

Krɩstʋʋ taa halɩkpaɣyɛ naɖɩyɛ tɔm 
 

  Kɩyɛɛna fenaɣ kɩyakʋ hiu nɛ loɖo ñɩŋgʋ   
wiye pɩnaɣ kudokiŋ naalɛ hiu nɛ kʋdʋm palabɩ 
halɩkpaɣyɛ sɔnzɩ Aouda Paptiisi Kristʋʋ ɛgbɛyɛ taa.  
Aouda wɛ sotubɔɔ egetiye taa habɩyɛ sɔsɔyɛ nɔɔ.  
 Pɛlɛ nɛ evebu paakɛ  
ɛgbɛyɛ nɖɩ ɖɩ‑taa pilinzɩ nɛ  
lɛɛlɛɛyɔ pɛwɛɛ Loma tɛtʋ  
taa. Evebu lakɩ 
tʋmɩyɛ nɛ pɛlɛ 
ñalakɩ sukuli 
sɔsɔʋ, piyele  
pa‑ñɩma wɛɛ 
Aouda.  

 Pa‑naalɛ paɖaɣlaa ɖaɣgalam ɖaɣgalam nɛ pɛwɛ 
cɔnɔʋ pɩdɩɩfɛyɩ. Payaɣ evebu se Eric nɛ payaa pɛlɛ se  
Esther. Eric piya kirikiri nɛ eɖeɣ miŋ. Esther ñɛzɛ 
kpaʋʋʋ ɛzɩ nɛnzɛm yɔ nɛ ɛ‑ɛsɩndaa ñɩlɩzɩɣ ñɩlɩ ñɩlɩ.   

Halɩkpaɣyɛ kɩyakʋ ŋgʋ kiwiye tɛbɩyɛ yɔɔ ñɩɣtʋ 
naanza yɔɔ tɛʋ sɔsɔʋ nakʋyʋ paza nɩʋ pʋkɔɔ pɩsɩna ñɩɣtʋ 
hiu nɛ kʋɖʋmʋʋ yɔɔ, haɖaa tɩŋga taa payɩ kɛ Sotubɔɔ, 
sɔgɔɖɛyɩ nɛ Pɩlɩta pa‑ageta taa. Sɔɔndʋ sɔsɔtʋ kpa ɛyaa 
mba patɩŋa pamaɣzaɣ sɔnzɩ nzɩ sɩ‑yɔɔ yɔ, kɔzɩ kɔzɩ pɛlɛ 
nɛ evebu nɛ pa‑taabalaa mba paba ku ɖama lɔɔɖa lɔɔɖa 
nɛ ɖooo Loma pɔkɔɔ yɔ.  
 Pɩkɔma pɩmakɩ ɛzɩ ñɩɣtʋ hiu nɛ kʋɖʋmʋʋ lɛ, ɛyaa 
hɔʋ na cɔkɔɔ tɛɛ yem kpu, kpu, kpu. Ɛzɩ ɛyʋ cɩbɩyʋʋ 
ɛsɩyɛ mbʋ yɔ lɛ, pozu kpaaŋ taa nɛ halɛ naŋgbaŋaɣ 
ɖɩɖʋyɛ fɛyɩ. Kpaagbaa mbʋ lɛ tɛʋ ɖaɣnɩ pazʋʋ pʋtʋʋ. 
Ɛyaa taa pʋtɛma tem nɛ pahaɣ ɖama hʋnʋm se: kɩ‑kɛlɩɣ 
lɛɛlɛɛyɔ! Piteleɖi ɖɔɖɔ lɛ pɩla mbʋ.  
 Kristʋʋ aŋgbaa taa ɖiyiyaa sakɩyɛ kowobi sɔnzɩ 
nzɩ si‑ɖeɖe. Paasu sɔsaa wondu nɛ pacaɣ samaɣ ŋga 
kaakpeɣlaa yɔ kɛ‑ɛsɩndaa kɛɖɛɖɛɖɛ. Ŋcɔna samaɣ taa 
ɖɔɖɔ yɔ, paa weyi ezu ɛ‑kazandʋ wondu nɛ pɩkpɛndɩ 
pɩñɩlɩsɩɣ nɛ kpaaŋ yem ñɩlɩ ñɩlɩ. 

 Pɛsɛ Ɛsɔ nɛ pʋwɛɛ se petee yondu lɛ, yoŋgalɩyʋ 
pazɩ kalʋʋ yondu ndʋ samaɣ sɩma tʋ camɩyɛ yɔ. Ɛpazaa 
lɛ, samaɣ te ɛ‑nɔɔ yɔɔ la! Pɩkpɛndɩna soo nɛ cɩmɩŋ pʋcʋʋ 
kʋmmm. Yondu teyaa mba ɖɩyaɣna anzaayɩ taa se 
kooɖaalɩ waa yɔ paakpɛndɩ tindima naalɛ: Aouda     
Paptiisi ɛgbɛyɛ taa ñɩnɖɛ nɛ Loma Paptiisi ɛgbɛyɛ nɖɩ  
ɖɩ‑taa evebu nɛ pɛlɛ palɩnaa pɔkɔɔ yɔ ɖɩtaa ñɩnɖɛ.  
 Samaɣ te yondu nɛ kacaɣ lɛ, Loma yondu teyaa 
tʋlɩ pɔ‑nɔsɩ taa peyele, Eric lɩɩna awayɩ sɛlɛ nɛ ɛkʋndʋʋ 
ɛzɩ wiyaʋ sɔsɔ nɔɔyʋ yɔ nɛ ewolo ɛcaɣ ɖiyiyaa ɛsɩndaa. 
Ɛkʋndaɣ mbʋ lɛ, laŋhʋlʋmɩyɛ kewitasɩ makɩ yem kɔdɔ 
kɔdɔ nɛ kpaaŋ.  

Pɩtalɩna Esther se ɛlɛ ɛsʋʋ lɛ, Aouda yondu     
teyaa ñatʋlɩ pɔ‑nɔsɩ taa pʋwɛ ɛzɩ Ɛsɔ tiyiyaa nɔsɩ yɔ. 
Patɩɩpazaa lɛ ɖɩnaɣ Esther lɩ samaɣ hɛkʋ taa sɛlɛ nɛ    
toko sɔsɔʋ kɩɖaɣlʋʋ waaa ɛzɩ palɩzʋʋ Ɛsɔ tiyiyaa  
kɩlɛmɩŋ nɛ ɖɩnaɣ yɔ. Halaa, pɛlaa nɛ lɛlaa pewilitaɣ 
kewilitasɩ yem wrʋʋʋ wrʋʋʋ nɛ pɩkpɛndɩ pʋcʋʋ 
kʋmmm, nɛ ewolo ɛcaɣ hɔɔlʋʋ lɛɛkʋ ɖiyiyaa ɛsɩndaa.  

Pɩkɔm pɩtalɩ se posusi Ɛsɔ tɔm lɛ, ɖiyiyu HƐƐMƲƲ 
Abalʋ weyi ɛkɛ Halʋkpaɣbʋndʋ Paptiisi ɖiyiyu yɔ ɛkʋyɩ 
nɛ esusi‑tʋ nɛ abalɩtʋ: Ɛtɔma se pʋwɛɛ se paa weyi etisi 

paɣtʋ ndʋ Ɛsɔ ɖʋ halɩkpaɣyɛ taa yɔ tɩ‑yɔɔ nɛ piɖeni‑i. 
Ɛyɔɔdaa ɖɔɖɔ se efɛɛzɩ ñɩma takayaɣ taa ñʋŋ kagbaanzɩ 
taa lɛ, Ɛsɔ tayɩ halʋ nɛ ɛ‑walʋ tʋma se pɩsɩna hɔʋ taa   
wezuu caɣʋ. Ɖɩnɩɣ paɣtʋ ɛlɛ ɖɩɩɖɔŋ tɩ‑yɔɔ yɔ hɔŋ wɛɛ 
ɛnɩɣ siziŋ halɩ pɩkpɛndɩnɩ krɩstʋʋ taa hɔŋ.  
 Ɛyaa tɛm tɔm ndʋ welesuu lɛ, ɖiyiyu AYADOME 
Kɔkʋ weyi ɛlɩnɩ Loma ɛkɔɔ yɔ, ɛlabɩ sɔnzɩ nɛ Eric nɛ     
Esther papɩsɩ halʋ nɛ ɛ‑walʋ. Ɛtɛzsɩ labʋ lɛ, ɖiyiyaa mba 
paawɛɛ peeye pɔñɔtɩ pa‑ñʋŋ nɛ pɛsɛɛ Ɛsɔ pɔ‑yɔɔ nɛ 
pawazɩ pɔ‑yɔɔ. Pʋbʋ wayɩ lɛ, paha waɖɛ se ɛyaa ewoni 
pa‑kʋjɔŋ ndɩ ndɩ weyi pɔɖɔkaa yɔ. 
 Papazɩ kʋjɔŋ wonaʋ lɛ, kazandʋ ɖaɣnɩ cʋʋ siŋ. 
Mbʋ pʋyɔɔ yɔ, Eric ñɩma se peyebini‑wɛ, Esther tɛ ñɩma 
se peyebini‑wɛ. Laŋhʋlʋmɩyɛ kapaɣlaa pɩdɩɩfɛyɩ, ŋcɔnɩ 
ɛyaa ɛsɩndaa, pañɩ kela nɛ pamʋʋyʋʋ yem mʋkʋlɛɛɛ. 
Pɩɩkɩlɩ leleŋ lɛ ɛyaa wɛɛ kʋjɔŋ labʋ yɔɔ, halɩ pɩkɩlɩ     
pasɩsɩ‑wɛ kɩsɩsʋʋ. Mbʋ pʋyɔɔ yɔ alɩwaatʋ kɩlaɣ ɖɛʋ. 
Wondu ndʋ paahawa yɔ tɩɩkpa pʋʋ yem sʋʋʋ: ñanzɩ, 
ɖeɣsi, tɔkasɩ nɛ wondu ndɩ ndɩ pɩfɛyɩ kalʋʋ. Pɩɩwɛ yem 
ɛzɩ Loma faɣrɛ naɖɩyɛ taa paka wondu yɔ; ɛyaa sɩŋa 
pɔcɔŋna yem hooo, pɩɖɩɣzɩ‑wɛ ɖɩɣɖɩɣ.  
 Pasɩsɩ ɛyaa lɛ, pɛsɛɛ Ɛsɔ nɛ pawazɩ ɛyaa yɔɔ. Mbʋ 
hana waɖɛ paa weyi ewolo ɖenɖe pawɩlɩ‑ɩ yɔ nɛ paha‑ɩ 

lɩm nɛ ɛñɔɔ. Pɩtɛma lɛ, Eric nɛ ɛ‑halʋ Esther pɔɖɔkɩ 
ɖama nesi taa nɛ pekpe ɖɩɣa ŋga ka‑taa pɔñɔɔzɩ 
halɩkpaɣyɛ yɔ. Peeye paɖʋwaɣ ananzaayɩ cɩmɩŋ nɛ   
ɛyaa wɛɛ paʋ yɔɔ ɖoo nɛ ayuu. Ɛyaa kpidisaɣ kɔm taa, 
halɩkpaɣyɛ sɔnzɩ lone taa, kpem taa lɛ pɩwɛɛ tɛɖɩɩɩ    
mbʋ pʋyʋʋ yɔ pɩɩkɩlɩ leleŋ kpem.  
 Ɖa‑caanaa, ɖo‑ɖoonaa, ɖe‑newaa nɛ ɖa‑ɖalaa, 
pʋwɛ ɖeu siŋŋ evebu yaa pɛlɛ ɛla ɛ‑halɩkpaɣyɛ Krɩstʋʋ 
taa. Pʋ‑yɔɔ lɛ ɖɩñaɣ pana nɛ ɖɩwɛɛ Kristʋʋ taa nɛ ɖɩɖɔkɩ 
ɛ‑tɔm camɩyɛ nɛ pɩkɔɔ pɩtalɩ alɩwaatʋ. Ɖɩɖɔkɩ ɖe‑piya 
camɩyɛ ɛzɩ Eric nɛ Esther pa‑ñɩma labʋ yɔ, nɛ ɖa‑laŋa 
hʋlʋmɩ cee wayɩ. 
            Mayʋ: HƐƐMƲƲ Abalʋ 
 

Habɩyɛ paʋ kɛkpɛɖɛzaɣ ŋga  
kaalaba Sotubɔɔ pɩnaɣ 1965 yɔ  

 

 Puuye nɖɩ, ɛyaa kaalɩ tanaŋ tɛɛ camɩyɛ. Abalaa kʋ 
kpɩna kpɛdɛsɛɛ. Ŋna paa weyi ɛ‑tɛ, ɛkʋ kpɩna yem sɩm 
sɩm. Tanaŋ ŋgʋ, paa weyi ehoŋuu yem nɛ pɔcɔʋ ɖama tɛ 
nɛ amaya. Paa weyi ɛ‑taa wɛ leleŋ mbʋ pʋyɔɔ yɔ nandʋ 
pɩsɩɣ ɖiipe taa yem kpɛlɩ kpɛlɩ habɩyɛ kɔyɛ taa. Paa a‑tɛ 
sɔɔyɛ makɩ kubusi yem kpokpoko.  

 Alɩwaatʋ ndʋ tɩ‑taa mbʋ yɔ, hama tɩnaa ñeɖiini 
pa‑hama wondu kpɩɩɖʋʋ. Nabɛyɛ ñɩnɩɣ hindiye, lɛlaa  
fetee. Kpayɩ taa lɛ mbʋ mbʋ paalabɩnɩ pa‑hama lakasɩ 
pa‑ɖɩpayɛ taa nɛ pɩkpa ɛyaa sɔɔndʋ yɔ. 

Lɛlaa ñamaɣzɩɣ pa‑abalɩbiya se pana sɩ‑hama 
tɩnaɣ. Peeye paɖʋʋ‑sɩ santalɩŋ ndɩ ndɩ. Hama kpim kpim 
tɩnaa ñɛɖɛɛ cɩŋcɩŋ caʋ kpaʋ. Ɛnɩɩ se cɩŋcɩŋ ɛnʋ ɛkɛ fetiye 
cikpeɖe naɖɩyɛ. Pakpaɣ‑ɖɩ lɛ, habɩyɛ wiliɣ yaa payɛ   
pazaa lɛ! 
 Pɔkɔma pakpa‑ɖɩ alɩwaatʋ ndʋ lɛ nɛ habɩyɛ wilii 
lɛ, paa weyi ekpedeziɣ ɖɛʋ lɛ. Paa weyi ɛcanɩ ɛ‑tɩ yaa 
ɛɖʋ ɛ‑yɔɔ mbʋ ɛsɔɔlaa nɛ ɛɖɔkɩ ɛ‑hama wondu ndɩ ndɩ: 
akoloŋgola, sɛsɩ, kɩgbɛzɛmɩŋ; nɛ wondu ndɩ ndɩ.  
 Tanaŋ wɩsɩ yɛlɛlɛ lɛ, abalaa calɩnɩ ɖɛʋ lɛ kpɛkɛ 
kpɛkɛ. Pɩkɔma ɖenɖe yaa habɩyɛ ñɩŋgaa kpem lɛ, payaa 
ñetima soŋasɩ kpɛdɛsɛɛ. Hama tɩnaa: Lɛlaa sɔkɩ sɔtʋ 
ñɩmɛ, lɛlaa hiziɣ pa‑tɩ sɛsɩ, lɛlaa ñɔtɔkɩ fetee yaa        
hindiye. Ɖɩnɩɩ yem kɛlɛʋ se alɩwaatʋ ndʋ tɩ‑taa lɛ, weyi 
ɛpɩsaɣ se ɛla mbʋ nɛ ɛwɩlɩnɩ ɛ‑hama yɔ mbʋ ɛlakaɣ.  
Pɩkɔma ɖenɖe wɩsɩ wɛlaa lɛ, halaa ñakpaɣ yaa pasɩɣlɩ 
lɩm nɛ sʋlʋm nɛ powokini pa‑ñɩma. Lɛlaa tɛma tabʋ, 
lɛlaa ñɛwɛ nɔmɔʋ.  

 Pʋkɔma ɖenɖe habɩyɛ haɣmɩyɛ lɔɔɖɩyɛ habɩyɛ yɔɔ 
lɛ, paa weyi ɛɛtasɩɣ lɛlʋʋ naʋ. Peeye lɔɔɖɩyɛ naɖɩyɛ lɩnɩ 
pɩ‑tɛɛ kpaʋ yɔɔ, ɖitii sɛndɛlɩnaa piyaɣ wulu nɛ ɖɩkɔɔ 
ɖɩɖɔ ɛyaa samaɣ ŋga kɔ‑yɔɔ kpaɖa kpaɖa ɛzɩ fetee yɔ. 
Ɛyaa sɩ lɩm ɛzɩ kɛɛmasɩ yɔ. Sɩɖaa mba pa‑taa lɛ, lɔɔɖɩyɛ 
kʋnɩ‑wɛ. Sakɩyɛ lɛ, ɛyaa seu taa pɔtɔlaa nɛ lɛlaa fɛyɩ‑wɛ. 
Lɛlaa lɛ, sɛsɩ nɛ kɩgbɛzɛmɩŋ nɛ wondu ndɩ ndɩ kʋnɩ‑wɛ. 
 Pɩlaba alɩwaatʋ caaa lɛ, mba paasɩŋ kpɛnzɩ yɔɔ yɔ 
nɛ pɩtɩkʋ‑wɛ yɔ, papazɩ kubusi mabʋ lɛ. Po‑kubusi nɛ 
kʋdɔndɩnaa ñɩnzɩ pɩtɩŋa payɩ pisidaa nɛ pɩcɔɔtʋʋ yem 
cɔɔcɔɔ ɛzɩ lɩm sɔsɔm falʋʋ yɔ. Wezuu tɩnaa mba    
pɩtɩkʋ‑wɛ yɔ, sɔɔndʋ kpa‑wɛ nɛ peseliɣ yem kpakpa.  
Paa weyi eyeɣtiɣ yem nɛ ɛcɔʋ ɛɛnaɣ le ewolo yɔ.  
 Pɩtala cacasɩ ɛzɩ niidozo yɔ lɛ, wezuu tɩnaa mba 
pɩtɩkʋ‑wɛ yɔ, ɛzɩtaɣlɩm cɔɔɔ, soŋasɩ kpɛdɛsɛɛɛ, paa weyi 
ɛ‑ɛsɩyɛ sɛmɩ ɛ‑ñɩnʋ yaa ɛñɩma ñɩnʋʋ. Pɩɩwɛɛ paa weyi 
kaɖɛ nɛ ɛpɩsɩ ɛna ɛ‑ñɩma. Mbʋ pʋyɔɔ yɔ, mba pɛkɛ sɩɖaa 
yɔ, pɛhɛnɩ yem wɛɛwɛɛ ɛzɩ kɛɛmasɩ yɔ. Mba patasɩbɩta 
yɔ, pakʋʋ pa‑tɩ yem nɛ pɛsɛɖɩɣ yem sɛɖɛ sɛɖɛ. Mbʋ 
pɩkɩla labʋ pʋtɔdɩyɛ kpem yɔ, ŋnaɣ nɔɔyʋ lɛ, kɩgbɛzɛŋ 
yaa sɩɣa sɔbɩ‑ɩ pʋtʋlɩ wayɩ nɛ ɛkʋʋ ɛ‑tɩ nɛ epeɖiɣ.  

Pɩkɔma pɩla ɛzɩ ñɩɣtʋ naalɛ yaa naadozo wayɩ 

mbʋ yɔ lɛ, lɛlaa pasɩ naʋ pa‑ñɩma lɛ. Lɛlaa ñatɩnada. 
Mbʋ pʋyɔɔ yɔ, lɔɔɖɩyɛ naŋa mba yɔ, pʋtɔyɩ taa nɛ  
pʋwɛɛ kaɖɛ se patɩlɩ‑wɛ. Pɩkɔma pɩtɛ mɛlɛm lɛ, ɖɩɣa 
nakɛyɛ taa yɔ, papɩsɩɣ pana sɩɖaa ɛzɩ naalɛ yaa naadozo 
mbʋ yɔ. Ɛlɛ, patapɩsɩnɩ sɩɖʋ nɔɔyʋ ɖɩɣa. Lone kʋɖʋmɖɛ 
nɖɩ ɖɩ‑taa pohuya pɔʋ sɔsɔʋ nakʋyʋ nɛ pepi‑wɛ kɩ‑taa. 
Kʋdɔndɩnaa yɔ, pɛɖɛnɩ lɛlaa Sotubua ɖɔkɔtɔ. Mba   
pɩkɩlɩ‑wɛ yɔ, pɛɖɛnɩ lɛlaa Sɔkɔɖɛyɩ yaa Loma. Pɩlaba 
pʋtɔdɩyɛ pɩdɩɩfɛyɩ. 
     

     Mayʋ: PITIDE Jonathan 

